
УФ-м и Правительствэм и УнафэщIым и къуэдзэ Хус-
нуллин Марат иригъэкIуэкIащ етIанэгъэ Урысейм щы Iэну 
«Урысей - Ислъам дуней: KazanForum» XVII Дунейпсо эко-
номикэ зэхуэсышхуэр къызэрызэрагъэпэщыну щIыкIэм 
теухуа видеоконференц. Абы хэтащ КъБР-м и  Iэтащхьэ 
КIуэкIуэ Казбек. 

XVII KazanForum зэхуэсышхуэр 2026 гъэм накъыгъэм и 14 - 

15-хэм «Казань Экспо» гъэлъэгъуэныгъэ центрым щра-
гъэкIуэкIыну я мурадщ. 

Къызэхуэсахэр иджыри тепсэлъыхьащ пленарнэ зэIущIэр 
зытраухуэну темэм: «Технологиехэм зегъэужьынымрэ мылъ-
кум и зегъэкIуэкIэр хъуэжынымрэ». 

КъинэмыщIауэ, зэIущIэм къыщаIэтащ къэралым къыпэ-
щылъ, дунейпсо мыхьэнэ зиIэ зэхуэсышхуэм епха Iуэху-
гъуэхэр. 

Урысейм нэхъыфIу къыщалъытахэм 
хагъэхьащ Къэбэрдей-Балъкъэрым 
щызэтраубла проектитI. Ахэр Кавказ 
Ищхъэрэм и студентхэм я зэгухьэны-
гъэм игъэзащIэ «ЛIыхъужьхэм я 
щIэблэр», Май къалэм Сабий твор-
чествэмрэ щIалэгъуалэ жэрдэмхэмкIэ 
и центрым зэхилъхьа «Ди зэманым и 
лIыхъужьхэр» жыхуиIэхэрщ.

«ДИ Президент Путин Владимир 
 Владимир и къуэм мызэ-мытIэу къы-
хигъэщащ дзэ Iуэху хэхам и лIыхъужьхэр 
щIалэгъуалэм ядэлэжьэн Iуэхум къы-
хэшэным къызэрымыкIуэу мыхьэнэшхуэ 

зэриIэр, «зыдэплъеипхъэхэр ныбжьы-
щIэхэм ящIэн папщIэ», - къыхигъэщащ 
КъБР-м и Iэтащхьэ КIуэкIуэ Казбек.

«ЛIыхъужьхэм я щIэблэ» проектыр 
щIыналъэм и Iэтащхьэм пщэрылъ зэ-
ращищIам ипкъ иткIэ Къэбэрдей-Балъ-
къэрым илъэситI хъуауэ щагъэзащIэ. 
Абы и къалэныр дзэ Iуэху хэхам хэтхэм я 
бынхэм я нэIэ трагъэтынырщ, я гъащIэ 
гъуэгур, IэщIагъэр къыхахынымкIэ за-
щIэгъэкъуэнырщ, щIалэгъуалэм папщIэ 
ирагъэкIуэкIхэм драгъэхьэхынырщ, къу-
лыкъущIапIэхэм щылэжьэфынухэр ап-
хуэдэ щIыкIэкIи къагъэнэIуэн хуэдэу.

«Ди зэманым и лIыхъужьхэр» муници-

пальнэ проектыр дзэ Iуэху хэхам хэтхэр 
щIалэгъуалэ зэIущIэхэм къыхэшэным, 
щIэблэм хэкупсэ гъэсэныгъэ етыным, 
ди тхыдэм и пэжыр хъумэнымрэ щIэб-
лэхэм я зэпыщIэныгъэр гъэбы дэнымрэ 
хуэгъэпсащ.

Сэбэпынагъ нэхъыбэ къэзышэ Iуэху-
хэм халъытауэ, а проектитIыр Урысейм и 
щIыналъэ псоми щагъэзэщIэну хуа-
гъэлъагъуэ икIи абы теухуа хъыбаре-
гъащIэхэр зэбграгъэхынущ. АНО-м и 
«Лъэпкъым дежкIэ нэхъыщхьэхэр» и 
жэрдэмыр ягъэзащIэ Урысей Федера-
цэм и щIыналъэхэм я гъэзэщIакIуэ ор-
ганхэм ящIыгъуу.

Дунейпсо Адыгэ Хасэм 
и унафэкIэ 2025 гъэр              
УФ-м ЛэжьыгъэмкIэ и 
ЛIы хъужь, Адыгейм, Къэ-
б э р д е й  - Б а л ъ к ъ э р ы м , 
Къэ  рэшей-Шэрджэсым я 
цIыхубэ тхакIуэ, ДАХ-м и 
Нэхъыжь хэм я советым и 
тхьэмадэ МэшбащIэ Ис-
хьэкъ и илъэсщ. Адыгэхэм 
я махуэм иращIэкIа дауэ-
дапщэхэм я курыхыу щы-
тащ а тхьэмадэм и юби-
лейр. 

МЭШБАЩIЭМ дэнэ къэ-
рали, щIыналъи ще кIуэкI 
адыгэ Iуэху зыри блигъэ-
кIыркъым, сытым дежи и 
зэфIэкI яхилъхьэу, и пса-
лъэ Iущ щIигъэдэIуу яхэтщ. 
Ар сыт хуэдэ утыку къы-
щыпсалъэми жеIэ, адыгэр 
гузэвэгъуэшхуэ щыхэта зэ-
ман хьэлъэ къызэрызэ ри-
нэкIар, и тхыдэм мыхьэнэ-
шхуэ зиIэ Iуэхугъуэ куэд 
къызэрыхэщыжыр, ар 
щIэб лэм егъэщIэн зэры-
хуейр, лъэпкъыр иджырей 
зэманым декIуу зэрыпсэ-
упхъэр. «Ди лъэпкъым гу-
зэвэгъуэ куэд и нэгу щIэ-
кIащ. Ауэ щыхъукIи, тхы-
дэм сыщыхуеплъэкIыжкIэ, 
сэ си джатэр зыгуэрым 
хуэзгъэдэлъэну зэи яужь 
ситакъым, зыри згъэкъуан-
шэркъым адыгэм къы щы-
щIамкIэ. Си гугъэщ дэф-
тэрхэм къахэсхыж пэжыр 
художественнэ теплъэ иIэу 
я пащхьэ зэрислъхьэр къа-
гурыIуэу. 

Сэ сызыхуейр зыщ - 
адыгэм и тхыдэмрэ щэн-
хабзэ къулеймрэ къыдэ-
кIуэтей щIэблэм ящымы-
гъупщэнырщ. ИкIи абы теу-
хуауэ си щIэджыкIакIуэхэм 
я гупсысэхэр къыщысхуа-
Iуатэм деж си гуапэ мэхъу. 

Дэ псори дызэкъуэшщ - 
дыадыгэщ. Сэ сфIэфI-
къым цIэ зэмыщхьхэмкIэ 
си лъэпкъэгъухэм седжэну, 
Къэбэрдей-Балъкъэрым 

Хъыбар гуапэ иджыблагъэ къытIэрыхьащ. Урысей 
Федерацэм и Президент Путин Владимир и унафэкIэ, 
«Хэкум и пащхьэм щиIэ фIыщIэхэм папщIэ» етIуанэ 
нэгъыщэ зиIэ орденым и медалыр къыхуагъэфэщащ 
Къэбэрдей-Балъкъэрым и дзюдоист, спортсмен 
цIэрыуэ Блий Iэюб.

ДИ адыгэ щIалэм апхуэдэ щIыхь лъагэ игъуэтащ спор-
тымрэ физкультурэмрэ щиIэ ехъулIэныгъэхэм, псэ хьэ-
лэлу лэжьыгъэм зэрыбгъэдэтым, 2024 - 2025 гъэхэм къи-
гъэлъэгъуа спорт ехъулIэныгъэшхуэхэм папщIэ, апхуэдэу 
ар трагъэхуащ Санкт-Петербург къалэм дзюдомкIэ и 
 федерацэр мы гъэм илъэс 90 зэрырикъум. 

Фигу къэдгъэкIыжынщи, Блий Iэюб 2025 гъэм Европэм 
и чемпионатым етIуанэ, дуней псом - ещанэ щыхъуащ, 
УФ-м и чемпионщ, дзюдомкIэ «Тажышхуэ» зэпеуэр тIэу 
къихьащ, дунейпсо классымкIэ спортым и мастерщ.           
УФ-м щIыхь зиIэ и тренер Рахлин Анатолий и цIэр зэри-
хьэу Санкт-Петербург къалэм дэт спорт еджапIэм и 
гъэсэнщ. 

УФ-м и Президентым и ЩIыхь тхылъыр нэгъабэ къра-
тащ.

Дохъуэхъу ди лъэпкъэгъу щIалэ ахъырзэман Блий Iэюб 
и ехъулIэныгъэмкIэ: текIуэныгъэ дахэхэмкIэ дяпэкIи ди-
гъэгуфIэну,  къытхуихь медалхэм хи гъэхъуэну, и мурад-
хэр къехъулIэну, лъагапIэ нэхъ ин дыдэхэр спортым къы-
щищтэну! 

Афэрым, Iэюб!

ХЬЭЩЫКЪУЕЙ  Олег. 

Къэралым щынэхъыфIхэм хабжэ
Псыдзэм кърикIуахэр

ягъэзэкIуэж

Ди республикэм и Iэта-
щхьэ КIуэкIуэ Казбек лэ-
жьыгъэ IуэхукIэ щыIащ 
Iуащ хьэмахуэ щIыналъэм, 
апхуэдэуи Тырныауз къа-
лэм и щIыпIэхэу псыдзэм 
хьэлэч ищIахэм я щы тыкIэр 
зригъэлъэгъуащ. НаIуэ зэ-
рыхъуамкIэ, ятIагъуэпсым 
и лъэужьхэр гъэкъэбзэным 
хуэунэтIа лэжьыгъэхэр 
щIэ гъэ хуэ бжьауэ йокIуэкI. 
ЯтIа гъуэр трахыжащ Iуэху-
щIапIэхэм уахуэзышэ авто-
мобиль гъуэгухэмрэ лъэс 
лъагъуэхэмрэ. 

КIУЭКIУЭ Казбек зэры-
жиIамкIэ, мыгувэу яублэнущ 
Заводской уэрамым къе дза 
щIыпIэхэр зэпэщ щIыным 

хуэунэтIа лэжьыгъэхэр. 
ЦIыху зекIуапIэу щыт а уэра-
мым жыг хадэ цIыкIухэр 
 щагъэтIысынущ, тетIыс хьэ-
пIэхэр, зыгъэп сэ хупIэ хэха-
хэр иIэу. Ап хуэдэу админи-
страцэм и щIы хьэ пIэр теп-
лъэщIэ иIэу зэ рагъэпэщы-
жынущ, унэ гу пэри зыхуей 
хуагъэзэнущ. Мы зэманым 
гулъытэ нэхъыбэ хуащI 
 къалэр бжьы хьэ-щIымахуэ 
 лъэхъэнэм къызыхуэтыншэу 
хуэ гъэ хьэзырыным. Абы теу-
хуауэ «Герхожан Ипщэ», 
«Мо ло дежнэ» хьэблэхэм 
 щагъэуващ унэхэр зэрагъэп-
лъыну хьэкушхуэхэр. Газыр 
зэ рыкIуэ бжьамийхэр щыз э-
ра гъэпэщыжащ «Молодеж-
нэ», «Герхожан Ищхъэрэ» 

Пщащэ нэхъ 
дахэр къыхах

АДЫГЕЙ. Республикэм 
ЩэнхабзэмкIэ и минис-
терствэмрэ ЦIыхубэ щэн-
хабзэмкIэ центрымрэ 
Мейкъуапэ районым и 
Дахэ станицэм щрагъэ-
кIуэкIащ «ДжэгуакIуэ» 
етIуанэ фестивалыр. 

АР хуэунэтIащ лъэпкъ 
 хабзэхэмрэ IуэрыIуатэ-
хэмрэ къэгъэщIэрэ щIэ-
жыным икIи хъумэным, 
 джэгуакIуэ зэчиифIэхэр, 
цIы хубэ адыгэ макъамэ 
Iэмэпсымэхэр зыгъэIуры-
щIэфхэр къыхахын папщIэ 
сыткIи къызэгъэпэщыныр. 
А Iуэхум мыхьэнэшхуэ 
иIэщ тхыдэр, хабзэхэр 
джы нымкIэ, апхуэдэуи 
щIэб лэр адыгэ хабзэр 
яхэлъу гъэсэнымкIэ. 

Уджыхъу Айтэч и унафэм 
щIэту фестивалым хэт хэм 
къызэхуэсахэм «Зэхуа-
кIуэ», «Зыгъэлъат», «Лъа-
пэ рисэ» къафэхэмкIэ ира-
гъэлъэгъуащ адыгэ щэн-
хабзэм и дахагъэр.

АдэкIэ адыгэ хабзэр зы-
хъумэ нэхъыжьхэм псалъэ 
иратащ. Абыхэм къыхахащ 
пщащэ нэхъ дахэу къа-
лъытар. Ар Хьэрэтлыкъу 
Замирэщ. 

Iуэхур иухащ къызэхуэса 
псори зыхэта удж-хъурей 
къафэмкIэ. Зэхыхьэм зэ-
хуишэсат цIыху 500-м 
 щIигъу. 

Фестивалым
и пэ къихуэу

К Ъ Э Р Э Ш Е Й - Ш Э Р -
ДЖЭС. Илъэс къэс зэ-
хаублэ Къуажэ щIалэ-
гъуалэм я фестивалыр 
мы гъэм фокIадэм и 27-м 

щрагъэкIуэкIынущ рес-
публикэм и Прикубанскэ 
районым и Май къуа жэм. 

ХЬЭЩIЭХЭМ къапоплъэ 
спорт зэхьэзэхуэхэр, твор-
ческэ мастер-классхэр, су-
рэт щытрахыну щIыпIэ хэр, 
концерт дахэ.

Зэдэлэжьэныгъэм
зрагъэубгъу

АБХЪАЗ. Кавказ Ищ-
хъэрэ федеральнэ уни-
верситетым и лIыкIуэ гуп 
щыIащ Абхъаз къэрал 
университетым. Ректо-
рым и къалэнхэр зыгъэ-
защIэ профессор Шыб-
зыхъуэ Татьянэрэ АКъУ-м 
и ректор Гварамие Але-
кэрэ тепсэлъыхьащ сту-
дент зэгухьэныгъэхэм зе-
гъэужьыным, Абхъазым 
и щIэныгъэлIхэр конфе-
ренцхэм зэрыхэтынум, 
нэгъуэщIхэми. 

Я зэдэлэжьэныгъэм и 
унэтIыныгъэ нэхъыщхьэу 
къыхагъэщахэм ящыщщ 
щIэныгъэ конференцхэр 
зэгъусэу егъэкIуэкIыныр, 
егъэджэныгъэ проектхэр, 
археологие къэхутэны-
гъэхэмкIэ дунейпсо щIэ-
ныгъэ-къэхутакIуэ лабо-
раторэ къызэгъэпэ щы  -
ныр, апхуэдэуи студент-
хэмрэ егъэджакIуэхэмкIэ 
зэхъуэжэныр. 

Шыбзыхъуэ Татьянэ къы-
хигъэщащ къагъэ щIэ рэ-
щIэжа я зэгурыIуэныгъэр 
кIыхьу зэдэлэжьэным и 
лъэбакъуэщIэ зэрыхъунур, 
университетхэр щIэныгъэ, 
щэнхабзэ я лъэныкъуэкIэ 
зэхъуэжэнымкIэ Iэмалы-
щIэхэр къызэрызэIуихы-
нур. 

УЭРДОКЪУЭ Женя.

Афэрым, Iэюб!

Лъэпкъым и къуэ пэж

щып сэухэм щхьэкIэ «къэ-
бэрдейхэр» жысIэркъым е 
Къэрэшей-Шэрджэсым 
щып сэухэм «шэрджэскIэ» 
се джэркъым, «Къэбэрдей -
Балъкъэрым щыпсэу 
адыгэ хэр», «Къэрэшей-
Шэр джэсым щыпсэу 
адыгэ хэр» жысIэ мыхъумэ. 
Псори дыадыгэу аращи, 
щхьэж хузэфIэкIымкIэ, 
къыхиха IэщIагъэмкIэ ди 
лъэпкъыр зэредгъэфIэ-
кIуэным иужь дивгъэт», - 
жеIэ абы.

КъулыкъущIэхэр, щIэны-
гъэлIхэр хэту КъБКъУ-м 
щекIуэкIа щIэныгъэ кон-
ференцым МэшбащIэм и 
ныбжьыр илъэс 95-рэ 
зэрырикъум щхьэкIэ ще-

хъуэхъуащ Москва, Истам-
был, Анкара, нэгъуэщI къа-
лэхэм къикIа хьэщIэхэри, 
ДАХ-м хэтхэри, профессор-
хэри, щIэныгъэлIхэри. А 
махуэм адыгэлI щэджа-
щэм тыгъэ хуащIащ адыгэ 
щIакIуэ, пыIэ, щхьэры-
хъуэн. АдыгэлI щыпкъэм и 
фэилъхьэгъуэр зэкIупс 
Мэш бащIэм фIыщIэ яхуи-
щIащ гулъытэ къыхуэзы-
щIахэм икIи хъуэхъуащ 
лъэпкъым зиужьу, и Iуэху 
дэкIыу иджыри куэдрэ 
щыIэну. 

Адыгэхэм я махуэм хухэ-
ха пшыхь нэхъыщхьэми 
хуабжьу щаIэтащ ди нэхъы-
жьыфIыр. Сэхъурокъуэ 
Хьэутий къызэхуэсахэм я 

пащхьэ фIыщIэ псалъэкIэ 
зыщыхуигъэзащ адыгэ ли-
тературэм и классик, Кав-
каз Ищхъэрэм, Урысей Фе-
дерацэм я щэнхабзэм увы-
пIэшхуэ щызыубыд тха -
кIуэ, усакIуэ МэшбащIэ 
Исхьэкъ Шумахуэ и къуэм 
икIи жиIащ абы адыгэ 
лъэпкъ щэнхабзэми, уры-
сей, дунейпсо литера-
турэхэми яхуищIа хэлъ-
хьэныгъэр къыпхуэ мы-
лъытэн хуэдизу зэрыкуур. 
СатыриплI хъу усэхэм ще-
гъэжьауэ, адыгэ тхыдэм 
куууэ дризыгъэплъэж ро-
манхэр зэрыт тхылъи 100-м 
щIигъу къыдигъэкIащ Мэш-
бащIэм. Къыщалъхуа лъа-
хэмрэ къызыхэкIа лъэп-
къымрэ я къуэ пэжу къы-
щIэкIа тхакIуэм и тхыгъэхэр 
бзэ куэдкIэ зэрадзэкIащ, и 
творческэ гъуэгуанэмрэ 
жылагъуэ Iуэхухэм щызэ-
фIигъэкIамрэ папщIэ лите-
ратурэ саугъэтхэр, дамы-
гъэ лъапIэхэр, орденхэр, 
ме далхэр къыхуагъэфэ-
щащ.

Абдежым махуэшхуэм 
кърихьэлIа цIыху щэ бжы-
гъэр щыту дакъикъэ зыб-
жанэкIэ Iэгу хуеуащ тхьэ-
мадэм, абы и цIэм, и 
щхьэм, и зэфIэкIым пщIэ 
зэрыхуащIыр къагъэлъа-
гъуэу. 

Мы илъэсым МэшбащIэм 
теухуауэ Iуэхугъуэ куэд 
щра гъэкIуэкI адыгэ зэрыс 
хэгъэгухэм. Езыр къыща-
лъхуа, щыпсэу Адыгэ Рес-
публикэм накъыгъэм Iэтауэ 
щагъэлъэпIащ абы и илъэс 
95-р, КъБР-м и Iэтащхьэ 
КIуэкIуэ Казбек зи пашэ 
гупышхуэ щыIэу. Илъэсыр 
зэрыщIидзэрэ Исхьэкъ и 
творчествэм хухэха зэIу-
щIэхэр къызэрагъэпэщ, 
жы джэру щIалэгъуалэм 
яхуо зэ, литературэ пшыхь-
хэр Мейкъуапэ щызэхашэ. 

НЭЩIЭПЫДЖЭ Замирэ.

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

ПщIэ

хьэблэхэм. Къалэм и адрей 
хьэблэхэри хуэ хьэзыру къэп-
лъытэ хъунущ лъэхъэ нэ-
щIэм. Къинэмы щIауэ, псы 
жапIэхэри ягъэкъэбзэжащ, 
щIэхэр яухуэну я мурадщ. 

Гъуэгухэм я щытыкIэм щы-
гъуазэ зыхуищIа нэужь, рес-
публикэм и пашэм жи Iащ 
къалэм къыпэзыкIухь гъуэ-
гуитIыр зэгъэпэ щы жы ным 
ехьэ лIа лэжьыгъэхэр зэрауб-
зыхуар. Абыхэм япкъ иткIэ, 
псы Iуфэхэм къаде кIуэкI 
 гъуэгубгъухэр нэхъри ягъэ-
быдэнущ, лъэмыжыр нэхъ 
кIыхь, ар зыIыгъ щIэгъэ-
къуэнхэр нэхъ лъэщ ящIы-
нущ е лъэмыжыщIэ яу хуэ-
нущ. Унафэр къащ тэнущ, 
IэщIагъэлIхэм а Iуэху хэмкIэ 
яIэ еплъыкIэхэр я тегъэщIа-
пIэу. 

Бахъсэныпсым телъ лъэ-
мыжым и щытыкIэр зригъэ-
лъэгъуащ КIуэкIуэ Казбек. 
Лэжьыгъэхэм я нэ хъы ба пIэр 
зэфIэха хъуащ, абыи къа лэм 
къыпэзыкIухь гъуэгуми ав-
томашинэхэр хуиту щызо-
кIуэ. Мы махуэхэм гъуэ-
губгъухэр мывэ кIэщхъ кIэ 
ягъэ быдэ, лъэ мыжым ще-
кIуэкI зэгъэпэ щыжы ны гъэ 
лэ жьыгъэр и кIэм нагъэс. 

Сыт хуэдэ Iуэхуми фIы хызолъагъуэ
Олимп  джэгухэм  я  чемпион  Къардэн  Мурат  и  дыщэ  медалыр  къызэрихьрэ  илъэс  25-рэ  ирокъу

ЗэрытхузэфIэкIкIэ  дывгъэIэт
Дунейм

щыхъыбархэр

Дыгъужь мэлыхъуэ ящIрэ?
Лъэпкъ Iущыгъэ:

Зыгъэхьэзырар 
БАГЪЭТЫР Луизэщ.

2000 гъэм фокIадэм и 26-м, 
илъэс 25-кIэ узэ IэбэкIыжмэ, Ав-
стралием и Сидней къалэм 
щекIуэкIа гъэмахуэ Олимпиадэм 
алыдж-урым бэ нэкIэмкIэ щы-
текIуауэ щытащ Къэбэрдей-Балъ-
къэрым и спортсмен, адыгэ щIа-
лэ Къардэн Мурат. Абы щыгъуэ 
21-нэ лIэщIыгъуэм дыхыхьауэ 
арат икIи ди рес публикэм и 
тхыдэщIэм щыя пэ дыщэ медалт 
ар. Куэд щIауэ апхуэдэ ехъу лIэ-
ныгъэ диIатэкъым икIи арауэ 
къыщIэкIынщ хэIэтыкIауэ ща-
гъэлъэпIар. 

Олимп чемпион ди республи-
кэм а зэманым щызылъэгъуар 
мащIэ дыдэт, уеблэмэ апхуэдэ зи 
нэIуасэр закъуэтIакъуэххэт - 
 СССР-м и лъэхъэнэм Олимп 
джэгухэм щытекIуа Шыхъуэ Бо-
рис ди щIыналъэм щыпсэуртэ-
къым, Рогожин Сергей, и меда-
лым езы дыдэми гу щимыхуэу, 
зэуэзэпсэу дунейм ехыжат. 

Къардэн Мурат щIыналъэм 
къы щигъэзэжам цIыхур уэру 
къыпежьат. Абы и текIуэныгъэм 
пы щIа гуфIэгъуэшхуэм, гушхуэ-
ныгъэм Къэбэрдей-Балъкъэрым 
ис псори къы зэ щIиIэтауэ ап-
хуэдэт. ЛIыхъужьыр кърагъэблэ-
гъэжыну псори хузэпещэрт.

А чемпионыгъэм мыхьэнэуэ 
иIами и гугъу тщIынщи, щIыпIэ 
спортым и зыужьыныгъэм абы 
и фIыгъэ куэд зэрекIам шэч 
хэлъ къым. Адэ-анэ куэдым я 
бынхэр спорт секцэхэм яшэу 
щIадзат. Нэрылъагъу хъуат: уе-
гугъумэ, уи псэр етауэ абы уху-
щIэкъумэ, Олимп джэгухэм 
укIуэ фынущ икIи медали къы-
щыпхуэхьынущ. Къардэн Мурат 
абыкIэ щапхъэт. 

ЗэрыжаIэу, цIыху зэчиифIэр 
куэдым хуэIэзэщ. Нобэрей ди 
псэлъэгъур апхуэдэхэм ящыщщ. 
Спортым и лъагапIэ нэхъ ин ды-
дэр къызэрищтам къыдэкIуэу, 
Къардэным еджапIэ нэхъыщхьи-
тIи къиухащ, педагогикэ щIэны-
гъэхэмкIэ кандидатщ. И зэ фIэкI-
хэр, хэлъ жэуаплыныгъэр къа-
лъы тэри, ар КъБР-м спортымкIэ 
и министру ягъэувауэ щытащ, 
Къэбэрдей-Балъкъэрым и Пре-
зидентым фикультурэмрэ спор-
тымрэ республикэм зыщегъэу-
жьынымкIэ и чэнджэщэгъуу 
лэжьащ, иджыпсту щIыналъэм и 
Пар ламентым и УнафэщIым и 
къуэдзэщ. Нэхъыщхьэращи, сыт 
хуэдэ IэнатIэми екIурэ ещхьу пэ-
рытащ, нобэми апхуэдэу ире-
хьэкI. Мурат спортым щыхуэ-
лэжьа лъэхъэнэм къриубыдэу 
Олимп джэгухэм я чемпион, при-
зер зыбжанэ республикэм къыхэ-
хъуащ, спортми фIыуэ зиужьащ.

ЛIэщIыгъуэм и Iыхьэ плIанэ 
хуэдизкIэ узэIэбэкIыжмэ къыди-
тауэ щыта дэрэжэгъуэр езыми 
дэри иджыри зэ дигу къэдгъэ-
кIыжыну дыхуейуэ, Къардэн Му-
рат зыхуэдгъэзащ икIи и гуп-
сысэхэмкIэ ар ядогуашэ «Адыгэ 
псалъэм» еджэхэм.

 
Ди цIыхухэмрэ 

республикэм и Президент 
КIуэкIуэ Валерэрэ

- Мурат, илъэс 25-р зэман ма-
щIэкъым, ауэ апхуэдэу жытIэ 
щхьэ кIи, дыгъуасэ хуэдэщ ар 
къы щыхъуар. АтIэми, Олимпи-
адэм узэрыхэтар уигу къэкIыж-
рэ? А зэманым ущыхуеплъэкIыж-
кIэ сыт нэхъ узэгупсысыр?

- Сигу къокIыж, шэч хэмылъу, 
ауэ нэхъыбэм а зэманым «сызы-
гъэIэпхъуэжыр» цIыхухэрщ. ЗэIу-
щIэ гуэрхэм сыхэту сахуэзэмэ, 
ахэр къызбгъэдохьэ: дощIэж узэ-
рытекIуауэ щытар, телевизорым-
кIэ деплъат, укъедгъэблэгъэжат, 
дыбгъэгуфIат, жаIэурэ. ПцIы хэ-
мылъу, ар гуапэщ си дежкIэ - ди 
цIыхухэм я гум IэфIу зэри лъыр, 
нобэр къыздэсым зэращымыгъ-
упщэр.

ФIы дыдэу сощIэж си анэм абы 
щыгъуэ жиIауэ щытар: «Ярэби, 
сыту цIыхуфI, сыту цIыху гуапэ за-
щIэ ди лъахэгъухэр! Абы узэра-
гъэлъэпIар, узэраIэтар сыт и уа-
сэ?! Ди цIыхухэм хуэдэ зыщIыпIи 
щыIэкъым!» Си анэми, унэм 
щIэсхэми нэхъыбэу дигу къэд-
гъэкIыжыр ди лъахэгъухэр зэры-
гуфIаращ, ягурэ я псэрэ зэIухауэ 
къызэрытпежьауэ щытаращ. 

Апхуэдэу цIыхухэм пщIэ къыпхуа-
щIыным уэри къалэнышхуэ уи пщэ 
къыделъхьэ - нэхъыфIым узэ-
рыхущIэкъуным, цIыхум и гуапэ 
зэрыпщIыным уи гур къыхуе-
гъэуш. Ар сыти ирехъу, ирелэжьы-
гъэ е нэгъуэщI гуэру щрет: Iуэху 
гуэр щхьэкIэ цIыхум зыкъыпхуигъэ-
замэ, нэхъ гуапэу ухущытыным, 
нэхъ дахэу ар зэрызэфIэбгъэ-

2014 гъэм щыщIэдзауэ 
фокIадэм и 20-м ягъэлъа-
пIэ Адыгэхэм я махуэр. 
Дэт хэнэ зым и дежкIи гу-
ры Iуэгъуэщ уадыгэным 
 къикIыр - нэхъыжьыфIхэм 
уа хуэфащэу, Адыгэ хабзэ 
да хэм утету упсэунырщ. 
Адыгэр дэнэ щIыпIи щы-
цIэ рыIуэщ икIи щыщап-
хъэщ и дуней тетыкIэкIэ, 
щыIэкIэ-псэукIэкIэ, хьэл-
щэнкIэ, лIыгъэкIэ. 

КУРЫТ еджапIэхэм я егъэ-
джакIуэхэм лъэпкъым и ма-
хуэ лъапIэм и мыхьэнэр, 
адыгэ нэсу дунейм утетын 
зэ рыхуейр еджакIуэхэм ягу-
рыдогъаIуэ, лъэпкъым и 
цIыху щэджащэхэм я гъащIэ 
гъуэгуанэхэр тегъэщIапIэ 
тщIыурэ. ЩIалэгъуалэм 
ящIэн хуейщ я тхыдэр, щы-
уа гъэхэм дерс къыхахыурэ 
ди нобэм хэпсэукIын папщIэ. 
Адыгэхэм ди махуэм теухуа 
зэхыхьэхэр еджапIэм гъэ 
къэси къыщызыдогъэпэщ. 
ПащIэ Бэчмырзэ, Щоджэн-

кIыным урегъэгупсыс. Нэхъ тегъэ-
щIауэ Iуэхум убгъэдыхьэн зэры-
хуейр къыбгурегъаIуэ. А текIуэны-
гъэм и мыхьэнэр нэсу щызыхэс-
щIэр апхуэдэхэм дежщ. 

- Нобэ хуэдэщ укъыщедгъэблэ-
гъэжар. ЦIыхуу къыппежьам и 
куэ дагъым уигъэгужьеятэкъэ 
абы щыгъуэ, дауэ къыпщыхъуат 
ар?

- Ди цIыхухэм я гуапэ зэрыхъу-
нур сщIэуэ къыщIэкIынт, ауэ ап-
хуэдизу хэIэтыкIауэ сагъэлъэпIэну 
си нэгу къысхущIэгъэхьэртэкъым. 
Минводы къалэм къыщыщIа-
дзэри, мыдэкIэ ди щIыналъэм ды-
къихьэжа нэужьи, къуажэ-къуа-
жэкIэрэ цIыхухэр уэру къыщыт-
пежьат, мыдэ псышхуэ гуэр къиуа 
фIэкIа умыщIэу. Ауэ сэ къызгу-
рыIуэрт абы и къежьапIэри, а псор 
зи фIыгъэри. Сыту жыпIэмэ, зы 
Iуэхугъуэ гуэр щхьэкIэ цIыхуищэ 
хуэдиз пхузэхуэшэсынущ, ауэ рес-
публикэм и цIыхубэр апхуэдэу 
зэщIэбгъэуIуэныр мыбдеж щылъ-
къым. Ар къызэзыгъэпэщари, зи 
фIыгъэри, олимпиадэм сымыкIуэ 
щIыкIи си Iуэхум куууэ хэта, 
 КъБР-м и япэ Президент КIуэкIуэ 
Валерэщ. Мыдэ адэ пэлъытэ, жы-
доIэ дэ. Ауэ ар адэм хуэдэу щы-
тащ: нэхъыжьыфIу, тхьэмадэфIу.

КIуэкIуэр щыгъуазэт си Iуэхур 
зыIутым. Олимпиадэм семыжьэ 
щIыкIэ псалъэмакъ гуэрхэр щы-
Iащ. Урысей чемпионатым сыщы-
текIуами, Олимпиадэм си пIэкIэ 
нэгъуэщI зыгуэр ягъэкIуэну ап-
хуэдэ Iуэхухэр кърахуэкIырт абы 
щы гъуэ. Дауи, УФ-м и командэ 
къыхэхар щызэхагъэувэм деж дэт-
хэнэ зы щIыналъэри хущIокъу 
езым и спортсмен абы хигъэхьэ-
ну, Олим джэгухэм игъэкIуэну. Ди 
Президентыр щыгъуазэт си Iуэхур 
зыIутым икIи срамыгъэкIуэтыкIын 
щхьэкIэ лъэкI къигъэнакъым. Мы-
зэ-мытIэу нэхъапэми зэрыжысIа-
щи, ди республикэм и УнафэщIым 
зыми Iэмал иритакъым Олимпи-
адэм си пIэкIэ нэгъуэщI ягъэкIуэ-
ну. Пэжщ, семыжьэ щIыкIэ иджы-
ри зэ сыбэнэжын хуей хъуащ. Сыт-
ми, КIуэкIуэм псори зэхуигъэхъури 
сежьауэ щытащ. Абы иужькIэ 
къэнэжыр зымащIэт: Олимпиадэм 
кIуауэ, ар къыхьын хуейуэ арати – 
сыкIуэри къэсхьащ (мэдыхьэшх).

Иджыри зэ къыхэзгъэщынщи, 
сыкъэкIуэжа нэужь апхуэдиз гу-
лъытэ зэрызгъуэтари КIуэкIуэ Ва-
ле рэ и фIыгъэу къызолъытэ. ЦIы ху-
хэм я гуапэ зэрыхъуам шэч 
къытес хьэркъым. Апхуэдиз къы-
щып пежьэм деж зыхэпщIэр 
къызэрыпIуэтэн псалъэ щыIэу 
къыщIэкIынкъым. Нэрымылъагъу 
къару гуэрым укъызэщIеIэтэ, псо-
ми уегуэпэну, зыгуэркIэ нэхъри 
бгъэ гуфIэну ухуейуэ щытыкIэ уоу-
вэ. Президентым и унафэм тету 
екIуу къызэрагъэпэщат а «чем пи-
онпежьэр», ар щIыпIэ Парламент-
ми Правительствэми даIыгъат. 

Къэбэрдей-Балъкъэрым сыкъэ-
кIуэжын ипэкIэ, Краснодар къа-
лэми сыщыIат, УФ-м и Президент 
Путин Владимир Мэзкуу къалэм 
къыщытIущIат. Ауэ ди деж сы-
къэкIуэжа нэужьщ си медалым 
сэри си гур щыхигъэхъуэпар - ап-
хуэдиз цIыхум я гуфIэгъуэр сэри 
къыспкърыхьауэ ара хъунт. Нобэр 

къыздэсым сщыгъупщэркъым а 
махуэр. 

- Олимпиадэм и чемпион ухъуа  
нэужь ди республикэм спортым 
нэхъ зиужьу зэрыхуежьауэ щы-
тар тлъэгъуащ дэ. Псом хуэмыдэу 
дыщыгуфIыкIырт илъэсиплI 
къэс Олимпиадэм и чемпион-
хэмрэ призерхэмрэ къытхэхъуэ 
зэрыхъуар. ЖысIэну сызыхуей-
ращи, щапхъэфIыр куэд и уа-
сэщ. 

- Жыжьэ сыкIуэну сыхуейкъым, 
си ужькIэ илъэсиплI дэкIри, Тау 
Хьэсэнбий домбеякъ медалыр 
Афины къалэм къыщихьащ. АтIэ, 
абы кIуэн ипэ къихуэу, УФ-м щIыхь 
зиIэ и тренер Емкъуж Мухьэмэд, 
езы Хьэсэнбий, абы и къуэш Сэ-
фарбий сымэ жаIэрт: «Уэ уи дыщэ 
медалым узэрыхуэкIуар тлъэгъуа 
нэужь, хьэкъыу ди фIэщ хъуащ 
Олимпиадэр ар егъэлея гуэру, 
узылъэмыIэсыфын лъагапIэу зэ-
рыщымытыр икIи, ерыщу зыхуэб-
гъасэмэ, уи мудархэр зэбгъэхъу-
лIэным уи фIэщу ухущIэкъумэ, ар 
къызэрыпхуэхьынур». 

ЯхузэфIэмыкIыну я гугъами, 
иужькIэ тегушхуащ. Абы щыгъуэ 
Хьэсэнбий ехъулIэныгъэфIхэр иIэт 
икIи лъагапIэ инхэр къызэрыхуэ-
щ тэ нур нэрылъагъут. КъБР-м 
СпортымкIэ и министерствэм сы-
щылажьэрт а лъэхъэнэми, зэрыс-
хузэфIэкIкIэ сэри сыдэIэпыкъуащ.

Япэм къэмыхъуауэ, ди респуб-
ликэм щыщу цIыхуитI-щы зэуэ 
Олимпиадэм сшэну къалэн 
зыхуэзгъэувыжат а зэманым. Ар 
зэхэзыха языныкъуэхэри, жысIэр 
я фIэщ мыхъуу, къысщIэнэкIахэт. 
Лэжьэн зэрыщIэздзэрэ илъэситI 
дэкIауэ арат. АтIэ, къыкIэлъыкIуэ 
Олимпиадэм цIыхуищ тшэри, ме-
далитI - дыжьынрэ домбеякърэ - 
къыщытхьащ. Атлетикэ хьэлъэм-
кIэ Аккаев Хьэжмурат етIуанэ, 
дзюдомкIэ Тау Хьэсэнбий ещанэ 
хъуащ. Ар лъэщтэкъэ-тIэ?!

Абы иужькIэ, олимп мардэ жы-
хуаIэм дытету, ди спортсменхэр 
дгъэхьэзырын щIэддзащ. Илъэ-
сиплI къэс дыдейуэ зытIущ дгъа-
кIуэу, зы медаль е тIу къамыхьа-
уэ къамыгъэзэжу хъуащ. ЦIы хуитI-
щы, уеблэмэ щы-плIы Олимпи-
адэм дгъэкIуэнущ, щыжысIэм 
къысщыдыхьэшхауэ щытахэри 
иужькIэ увыIэжащ. 

Республикэм спортымкIэ и ми-
нистерствэм сыщыщылэжьа лъэ-
хъэнэм къриубыдэу 2004, 2008, 
2012 гъэхэм къагъэлъэгъуащ дэ 
тху зэфIэкIар зыхуэдизыр. Олим-
пиадэм медаль нэхъ къыщ ы зы-
хьы фыну спортсменхэр зиIэ щIы-
на лъэхэм дахэтщ дэ. Япэм, Олимп 
джэгухэм дыхэхуамэ, ар егъэлея 
гуэ ру къалъытэу щытащ, иджы, 
абы зыгуэр дымыгъакIуэмэ ягъэ-
щIагъуэ. 

Гупсысэ напцIхэр 
зытезгъэкIуа къым

- Мурат, узыхэта Олимп джэгу-
хэмкIэ дгъэзэжынщи, кIэух 
Iыхьэм ущикIам и пщэдджы-
жьым, зыгуэрым уэ нобэ чемпи-
он ухъунущ къыбжиIатэмэ, дауэ 
къыпщыхъунт?

- Абы теухуауэ си анэм зы усэ 
итхащи, куэд къыбжеIэ абы. Нобэ 

дызытепсэлъыхь, дигу къэдгъэ-
кIыж псори къызэщIаубыдащ а са-
тыр мащIэхэм. Мыдрейуэ, фина-
лым сыщыбэнэн хуейуэ абы сы-
щынэсам си къалэн нэхъыщхьэу 
щы тар икIи зиужь ситар олимп 
чем пион сызэрыхъуным семы-
гупсысынырт. А медалыр си пщэм 
илъу си нэгу къыщIэзгъэхьэн 
щIэз дзамэ, гугъу сехьынут, шэч 
хэмылъу.

Сэ зызытезухуэн хуейр нэ-
гъуэщIт: гупсысэ нэпцIхэм задез-
мыгъэ хьэхыу, тэмэму зызгъэ-
хьэзырынырт, схузэфIэкIыу хъуар 
утыкум къыщызгъэлъэгъуэнырт. 
Уи акъылыр ирегъэш гупсысэ 
лейм, уи лъэри зэщIегъанэ, зы-
къыуигъэIэтыркъым. УгуитIщхьи-
тIу, уи гур зымкIэ щыIэу, уи псэр 
нэ гъуэщI щIыпIэкIэ пхъэрауэ утыку 
уихьэ хъунукъым зэи, апхуэдэ 
щытыкIэм фIым ухуишэнукъым. 

Финалым сыщыкIуам си напIэр 
зэтеслъхьауэ щытакъым. Зыз-
гъэкIэрахъуэу сыхэлъ нэхърэ нэ-
хъыфIщ, жысIэри, къэскIухьащ, 
сышхащ. Абы ипэкIэ си хьэлъа-
гъым кIэрызгъэхун хуейуэ къыс-
худэкIри, сымышхэу зэман тIэкIу 
дэзгъэкIат. СыпIейтейрт, си псэри 
загъэртэкъыми, си анэм деж сып-
сэлъащ. АбыкIэ пщэдджыжьыпэт, 
НалшыккIэ шэджагъуэт. Мамэ 
сепсэлъарэт, жиIэрт си гум. 
ДызыщIэс унэм и пщIантIэм теле-
фон дэтти, сыкъеуащ. 

Си анэм къищIа хуэдэт си щхьэм 
къыщекIуэкIыр: «Щхьэ умыжей-
рэ?» - жиIащ. «Нэху щащ, тIэкIу 
дэкIмэ, тренировкэм дыкIуэнущ», 
- жэуап естыжащ, сымыгъэгузэвэн 
щхьэкIэ. Ауэ сэри сеупщIащ: «Ма-
мэ, сыт уи гум жиIэр?» «Сыт жеб-
гъэIэнур, утыкум уихьэу утекIуэн 
хуейуэ аращ», - къызитыжат жэ-
уап мамэ. Уи фIэщ зэрыхъун, си 
гур занщIэу игъэсабырыжащ абы, 
сыщIэпIейтеяри сщхьэщихащ. 

Иджы, сымыжеями сыгузавэр-
тэкъым, си къарум сыкъигъэгу-
гъэрт. СфIэфIкъым цIыхур щыт-
хьэусыхэм, и Iуэху зэхуэмыхъумэ 
псори щигъэкъуаншэм деж – абы 
узэ рыбгъэдыхьэщ. ГуитIщхьитI 
ухъуа мэ, укъинауэ аращ. Сыт хуэ-
дэ Iуэхуми, Iейм умылъыхъуэу, 
фIыр  нэхъыбэу хэплъэгъуэн 
 хуейщ.

- Мурат, шэч хэлъкъым, уи те-
кIуэныгъэхэм, ехъулIэныгъэхэм 
уи закъуэ къарукIэ, IэзагъкIэ 
узэ рынэмысам. КъэпкIуа спорт 
гъуэгуанэм цIыху куэд къыщыб-
бгъурытащ, куэдым я фIи къо-
кIащ. Хэт сымэ ахэр?

- ЗэрыжысIащи, Олимпиадэм 
у кIуа нэужь къып хуэнэжыр зыщ – 
утекIуэну аращ. Ауэ абы унэсын 
ипэкIэ, уэ къогъэщIылIауэ цIыху 
куэд мэлажьэ. Уи закъуэкIэ зып-
хуэгъэсэнукъым, зэрыжаIэу, уи 
ныб жьым упэуву уебэныжыфыну-
къым. Тренер ирехъу е ныкъуэ-
къуэгъуу щрырет - зыгуэр къыбб-
гъэдэтын хуейщ. Уеблэ мэ ныкъуэ-
къуэгъухэращ нэхъ лъэщ узыщIыр.

Си анэм и фIыгъэ хэлъщ, шэч 
хэмылъу. Си къуэш Хьэсэн къыз-
бгъэдэтащ, си ныбжьым хуэдэу. 
Абы зэчий нэхъыбэ иIащ, сэ с э-
лъытауэ, ауэ нэхъ пасэу псори 
 къигъанэри, сыт и лъэныкъуэкIи 
къыздэIэпыкъуу си гъусащ. Дауи, 

си тренерхэр псори хэтщ абы, зы 
къэ мынэу - илъэс тIощIым и 
кIуэцI кIэ, сыщыцIыкIуам къыщы-
щIэ дзауэ УФ-м и командэ къыхэ-
хам и тренер нэхъыщхьэм деж сы-
нэсыху, къыздэлэжьахэр.

ДыпкIэлъыплъынущ, дыбдэщIы-
нущ, жаIэурэ, си иужьым иту зэ-
хьэзэхуэхэм нэкIуа си адэ къуэш 
Къардэн Олег, Пащтыхэ Хьэсэн, 
Руслан, Генэ сымэ. Ахэр куэд 
мэхъу - къыздэбэнахэр, си къуа-
жэгъу-гъунэгъухэр, ныбжьэгъу-
жэрэгъухэр, сытым дежи сызы-
гъэгушхуэу си гъуса дэтхэнэ зыри. 
Псоми къыздаIыгъащ си мурадхэр. 

Ди адэр пасэу тфIэкIуэдащ (ахъ-
рэт нэху Тхьэм кърит!). Ар сыма-
джэ щыхъуам, абы сыбгъэдэсрейт. 
Сэ езыр УФ-м и щIалэгъуа лэ ко-
мандэ къыхэхам сыхэхуат, зэхьэзэ-
хуэхэм сыкIуэну къыспэщылъти: 

- КIуэи, уи Iуэхур зэфIэгъэкIи, 
къэ гъэзэж, - къызжиIэрт. Сэри, 
сы кIуэрти, сытекIуауэ къэзгъэ зэ-
жырт. Аргуэрыжу сежьэрти – сы-
те кIуауэ сыкъэкIуэжырт. Мис ап-
хуэ дэурэ екIуэкIащ си Iуэхур а 
лъэхъэ нэм. ИужькIэ, ди анэм и за-
къуэ къытхуэнэри, нобэми къыт-
теубгъуауэ допсэу. 

Сыхуейт си тренер Лобжанидзе 
Владимир, СССР-м спортымкIэ 
щIыхь зиIэ и мастер Жаным Ас-
лъэн, УФ-м и командэ къыхэхам 
и тренеру диIа Иванов Игорь 
сымэ, нэгъуэщI куэдми я цIэхэр 
къисIуэну.

ЦIыху куэд къыщыпщыгугъым, 
къыщыпкIэлъыплъым деж абы 
бэшэч уещI, Iуэхуми нэгъуэщI нэ-
кIэ урегъэплъ. Уезэшами, зыкъы-
боIэтыжри, уи лэжьыгъэм пы-
бощэж. Зэхьэзэхуэхэм фэбжь куэд 
хэсхащ, спортыр къыщIэзгъэнэн 
щхьэусыгъуэхэри мымащIэу сиIащ 
абы щыгъуэ, ауэ ипэкIэ сыплъэрт, 
си тренерхэм, си анэм, си къуэ-
шым, си шыпхъу Неллэ, си уна-
гъуэм ар къазэрыщыхъунум се-
гупсысырти сыкъызэтеувыIэжырт. 

Спортым ехъулIэныгъэ щызы-
Iэрыбгъэхьэн папщIэ зэману къуи-
тыр мащIэ дыдэщи, къэувыIэ уи-
мыIэу ар къэбгъэсэбэпын хуейщ. 
Сыт щхьэкIэ жыпIэмэ, плъэкIыу 
хъуар пщIарэ зыгуэр пхузэфIэ-
мыкIыу къэнамэ, ар уигу апхуэдэу 
къеуэжынукъым. Бетэмал, абы 
щыгъуэ иджыри гугъу тIэкIу зез-
гъэхьыжамэ, щыуагъэ сымыщIа-
мэ, нэхъыфIтэкъэ, жыпIэу, иужькIэ 
уи щхьэр щыбгъэкъуэншэжым 
дежщ хьэлъэр. Мыхъуар Iуэху-
къым, ухущIэкъуауэ щытмэ. Уху-
щIэ мыкъуу мыхъуаращ итIанэ узу 
къофыкIыжыр. 

- Спортым ущигъусахэм ящы-
щу хэт сымэ уапыщIа ноби?

- Олимпиадэм щыIахэр къапщтэ-
мэ, псори дызэрыIыгъщ, дызэщIо-
упщIэ, дызэдоIэпыкъу. Абы щы-
гъуэ ди командэм хэта Карелин 
Александррэ сэрэ дызэныбжьэ гъущ, 
къуэшым хуэдэу къысхущытщ. 
Апхуэдэщ УФ-м и командэ къыхэ-
хам и тренер нэхъыщхьэ Когуашви-
ли Гоги. ЩIалэщIэ дыдэу, и ныб-
жьыр илъэс 21-рэ фIэкIа мы хъуа уэ, 
Олимпиадэм си гъусэу ды щэ ме-
даль къыщызыхьа Са мур гашев 
Вальтарес си ныбжьэгъущ. Дэ 
 тIуращ алыдж-урым бэнэкIэмкIэ 
япэ увыпIэр къэзыхьар абы щы-

гъуэ. Ди текIуэныгъэхэм я зэхуа-
кум дэ лъар дакъикъэ 15 хуэдизщ. 

Кавказым щыщу, сыт щыгъуи 
ди щапхъэу, нэхъыжьыфIу, абы 
щы дигъусащ Хадарцев Мухьэр-
бэч. БэнэкIэ хуитымкIэ тIэунейрэ 
Олимпиадэм щытекIуащ ар. 
КъыддэIэпыкъурт икIи дытригъэ-
гушхуэрт. Абыхэм яхэтщ Къардэн 
Амиранрэ щIалэ дыдэу а зэпе-
уэшхуэм етIуанэ щыхъуа Таймазов 
Артуррэ. Финалыр абы фIихьат 
Му сульбес Давид. Мусульбес 
иджыпсту УФ-м и спортсменхэм я 
зэгухьэныгъэм и тхьэмадэщ икIи, 
хабзэ хъуауэ, Сидней къалэм ще-
кIуэкIа Олимп джэгухэм япэ увы-
пIищыр къыщызыхьахэр куэд рэ 
дызэхуешэс. Мы гъэм Осетие Ищ-
хъэрэ – Аланием дыщигъэхьэщIэ-
нущ, дызыхэта Олимпиадэр илъэс 
25-рэ зэрырикъум и щIыхь кIэ. 

Спортыр
нэгузегъэужьыпIэкъым
- Си гугъэмкIэ, дэтхэнэ зэ-

хьэзэхуэми етIуанэ ущыхъуныр 
нэхъ гуауэщ, адрей увыпIэхэм 
елъытауэ. Уэ дауэ абы узэре-
плъыр?

- Пэжщ ар. Ауэ СССР-м, УФ-м 
я спортсменхэм я мардэу щытар 
япэ увыпIэ закъуэрами, апхуэдэ 
зэхьэзэхуэшхуэм етIуанэ, ещанэ 
увыпIэр къыщыпхьынри къызэ-
рымыкIуэу лъапIэщ. Олимпиадэм 
щы Iауэ зыри къамыхьами, абы хэ-
тахэр мэгуфIэ. Дапхуэдиз къэрал 
щыIэ, дэ абы дыхэтащ, жаIэу, за-
гъэщIагъуэу. 

Ауэ щыIэщ япэ увыпIэм пра-
мыдзых етIуанэхэри. Джэду Iэ-
ниуар щапхъэу къэсщтэнщи, абы 
2016 гъэм Бразилием къриха ды-
жьын медалыр дыщэ пэлъытэщ. 
Дуней псом ялъэгъуащ Iэниуар 
абы щыгъуэ къуаншагъэ къызэ-
рыкIэлъызэрахьар, дыщэ меда-
лым зэрыхагъэкIыжар. Абы къы-
къуэкIа ерыщагъыр нобэми ягъэ-
хъыбарыж икIи, си закъуэ мыхъуу, 
республикэ псор зыщыгуфIыкIа, 
дызэрыгушхуэ ехъулIэныгъэшхуэщ 
ар. ЛIыгъэ хэлъу утыкум итащ, 
къэ ралми Къэбэрдей-Балъкъэрми 
я щIыхьыр лъагэу иIэтащ.

- ЗэIущIэ узыхэтахэм ящыщу, 
мыр иджыри зэ езгъэкIуэкIы-
жарэт жыхуэпIэ щыIэ?

- Олимп джэгухэм я дыщэ ме-
далымкIэ нагъыщэ нэхъыщхьэр 
згъэувыжа нэужь, зыми сегупсысы-
жакъым. Ауэ, пэжщ, куэд уигу къо-
кIыж. Спортыр нэгузегъэу жьыпIэ-
къым, атIэ лэжьыгъэшхуэщ, къарукIи 
псэкIи уригъэшу. Иджыри илъэс 
зыщыплIкIэ тхуэбэнэж къы щыз жаIаи 
къэхъуащ 2001-2002 гъэ хэм. 

КIуэкIуэ Валерэ сригъэблэгъауэ 
щытащ, си мурадыр зригъэщIэну, 
къызэпсэлъэну. Дызэчэнджэщщ, 
си гугъэхэр жес Iэри, унафэ къэт-
щтауэ щытащ, зэрыжаIэу, «ма-
мыр» гъащIэм сыкъыхыхьэжыну, 
ди спортс менхэр олимпиадэхэм 
хуэзгъэ хьэ зырыну. «Мис абыкIэ 
къыддэIэпыкъу», - къызжиIат ди 
Президентым.

Аращ 2004, 2008, 2012 гъэхэм 
екIуэкIа олипиадэхэм къыщытхьа 
медалхэм нэхъыбэу сащIыщыгу-
фIыкIар, нэхъ IэфIу, нэхъ хьэлэ-
мэ ту ахэр щIызыхэсщIар. 

Хъущт Аслъэнбэч дыщэ медаль 

къихьу къыщыкIуэжам, Курамаго-
медов Заур ещанэ щыхъуам, зыз-
гъэщIэгъуэрт - дэ «классикхэм» 
мыпхуэдиз медаль диIэщ, жысIэу. 
БэнэкIэ хуитымкIи дзюдомкIи ди-
Iащ медалхэр. ИужькIэ, бэна кIуэ-
хэм зыри къамыхьу къыщыкIуэ-
жам щыгъуэ, Кучинэ Марие и за-
къуэ къихьа медалыр пэбгъэув 
хъу нут мыдрей псоми зэгъусэу 
къа хьам.

Тау Хьэсэнбий, Аккаев Хьэжму-
рат, ТIэхущ Заур, Хъущт Аслъэн-
бэч, Курамагомедов Заур, Махуэ 
Билал, Джэду Iэниуар, Мудрэн Бе-
слъэн, Джэданэ Алим, Урыш Ан-
зор, Кучинэ Марие сымэ дуней 
псом щыцIэрыIуэ спортсменхэщ. 
Апхуэдиз цIыху олимпиадэм 
бгъэкIуэныр ди республикэм деж-
кIэ зэфIэкIышхуэщ. Ауэ абыкIэ ды-
къэувыIэ хъунукъым, дэ иджыри 
куэд къытпэщылъщ, дызыщыгу-
гъын, ди пщIэр лъагэу зыIэтыфын 
спортсменхэри ди мащIэкъым. 

Мис а зи гугъу сщIахэм я ехъу-
лIэ  ныгъэхэм срогушхуэ. СфIэфIщ 
абы хэм я гугъу щытщIым деж. 
Пса лъэ гуапэхэр яхуэфащэщ ди 
тре нер хэми, Емкъуж Мухьэмэд я 
пашэу.

- Мурат, зэрыжаIэу, Олимпым 
и щыгум удэкIащ, атIэми дуней 
псом и чемпион цIэр зыIэрумы-
гъэхьэу спортым укъызэрыхэкIы-
жар уигу къеуэркъэ?

- Пэжыр жыпIэмэ, срикъуат, се-
шат. Иджыри спортым сыхэтыну 
сыхуеями, сызэрыхъунур сщIэртэ-
къым. Фэбжь куэд абы хэсхати, 
ехъу лIэныгъэшхуэхэм сынэмы-
сыфмэ, ауэ сытми сыбгъурыту 
секIуэкIыныр сфIэтэмэмэмакъым. 
Языныкъуэ спортсменхэр гугъу 
щIехьыр и чэзум зэрыхэ мы-
кIыжырщ. Сэ нэхъыжьхэм я чэн-
джэщми сыщIэдэIущ, сэри псори 
зэпэслъытри, ди щIэблэм сэбэп 
сахуэхъуу садэлажьэмэ, нэхъ 
къэсщтащ икIи ар къызэхъулIауэ 
къызолъытэ нобэ. 

Мыдрейуэ, дапхуэдиз спортсмен 
щыIэ, дунейпсо чемпионатхэр 
тхуэнейрэ къахьауэ, ауэ Олимпи-
адэм и дыщэ медаль закъуэмкIэ 
ахэр яхъуэжыну хьэзыру. 

- Мурат, цIыху хьэл-щэнхэм 
ящыщу спортым сыт нэхъыбэу 
къуитар?

- Япэрауэ, шыIэныгъэр. ИтIанэ, 
гупсысэр, псалъэм папщIэ, Iуэху 
бгъэдыхьэкIэм, зэфIэхыкIэм теу-
хуауэ. Узыдэлажьэм удэгъуэгуры-
кIуэфу, узыхэт гупым ухэзагъэу 
щы тын хуейщ - нэгъуэщIу къезэ-
гъыркъым. Спортым къыпхелъхьэ 
мис ахэр псори. УзэгурыIуэу, узэ-
чэнджэщу, узэгъусэу Iуэху 
блэжьмэ, щыуагъэри нэхъ ма-
щIэщ.

- Къардэн Мурат сепсэлъэну 
сокIуэ щажесIам, ди лэжьакIуэхэ-
ми ягу къагъэкIыжащ чемпион 
ущы хъуа махуэр. Утыкум укъы-
щихьэнур уи анэ Динэ деж къы-
ща щIэри, зэрыредакцэу зэрызе-
хьэу, телевизорым ихьэным 
хуэдэу, къызэрыбдэщIахэм и гу-
гъуи ящIащ. Абыхэм гуапэу 
сэлам къуахыжащ, фIыщIи 
къып хуащIыжащ, Олимпиадэ 
нэу жьым ди редакцэм и хьэщIэ-
щым унызэреблэгъауэ щытам 
щхьэкIэ. 

- ХьэфIыцIэ Мухьэмэд зи пашэу 
щыта, нобэ Жыласэ Заурбэч и 
унафэ щIэт «Адыгэ псалъэ» газе-
тым и лэжьакIуэхэм псоми беры-
чэт бесын яжызоIэ. Си ехъулIэны-
гъэхэр, си зэфIэкIхэр зыми къа-
щIэнтэкъым икIи зэхахынтэкъым, 
хъыбарегъащIэ IэнатIэм щыла-
жьэхэр мыхъуамэ. Ауэ, СМИ-кIэ 
ды зэджэу щыIэм, телевиденэр 
сщIэркъыми, газетырщ псом япэ 
из гъэщыр. АбыкIэщ цIыхухэм 
япэм хъыбархэр къызэращIэу щы-
тар. Ноби абы и мыхьэнэр нэхъ 
лъахъшэ хъуакъым. Пэжыр 
жысIэнщи, япэ дыдэ изгъэувэхэм 
фи газетыр ящыщщ. 

«Адыгэ псалъэм» еджэхэм 
фащы мыгъупщэу, газет щапIэхэм 
ар куэду щащэу слъагъуну сыщIо-
хъуэпс. 

Мыбдеж, Лениным и цIэр зе-
зыхьэ уэрамым (дыщызэпсалъэр 
КъБР-м и Парламентым и хэщIа-
пIэм пэгъунэгъуущ, Хь.О.) тет 
киос кхэм сыщыщIэупщIати, дыгу-
фIэ жу тщэнт газетхэр, жаIэ. Но-
бэрей гъащIэм кофемрэ газе-
тымрэ щыпхузэгуэхынукъым. АтIэ, 
къалэдэсхэм ар хабзэ яхуэхъуну си 
гуапэт. ПщэдджыжькIэрэ зэгъусэу 
ахэр къащэхурэ я Iуэху адэкIэ 
пэрыхьэжу, хъарзынэтэкъэ ар?!

Сынывохъуэхъу фи газетыр 
иджыри илъэс мин бжыгъэкIэ 
щыIэну, лэжьакIуэхэм абы и хъер 
ялъагъуну, ехъулIэныгъэхэр яIэну.

Епсэлъар
ХЬЭЩЫКЪУЕЙ Олегщ.

цIыкIу Алий сымэ я фэеплъ 
музейхэм тшэурэ еджа кIуэ-
хэм папщIэ дерс гъэщIэ-
гъуэнхэр щыдогъэкIуэкI, ха-
мэ къэралхэм щыпсэу ди 
лъэп  къэгъухэми я гугъу яху-
дощI, ди лъэпкъ хабзэм щы-
догъэгъуазэ. Сабийхэр жы-
джэру хэтщ апхуэдэ зэхы-
хьэхэм. Языныкъуэхэр усэ 
къоджэ, адрейхэр къофэ, 
уэрэд жаIэ, театр теплъэгъуэ-
хэм зыкъыщагъэлъагъуэ. 

Лъэпкъыр нобэ дымащIэ-
ми, узэрыгушхуэ, уи щхьэр 
лъагэу щIэпIэтын, адыгэм и 
цIэмрэ и пщIэмрэ жыжьэу 
зыгъэIуа, щIэныгъэм, щэн-
хабзэм, гъуазджэм, литера-
ту рэм, узыншагъэр хъу мэ-
ным, спортым, нэгъуэщI унэ-
тIыныгъэхэм хэлъхьэныгъэ 
хуэзыщIа цIыху цIэрыIуэ 
куэд къытхэкIащ. Апхуэдэщ 
дуней псом щыцIэрыIуэ ди-
рижёр Темыркъан Юрэ, су-
рэтыщI Iэзэ КIыщ Мухьэдин, 
Олип зэпеуэхэм дыщэ ме-
далхэр къыщызыхьахэу 
 Къардэн Муратрэ Хъущт Ас-

лъэнбэчрэ, тхакIуэ, усакIуэ 
цIэрыIуэхэу ЩоджэнцIыкIу 
Алий, КIыщокъуэ Алим, нэ-
гъуэщIхэри.

Лъэпкъым и цIэрыIуагъыр 
зыкIи елъытакъым абы и 
инагъ-цIыкIуагъым. Адыгэ-
хэм дуней псом и дэнэ щIы-
пIи пщIэ зэрыщаIэр, я адэ-
анэм, нэхъыжьхэм фIэлIы-
кIыу зэрыпсэур, Хэкур я 
псэм ипэ ирагъэщу ижь-
ижьыж лъандэрэ къызэры-
гъуэгурыкIуэм теухуа класс 
сыхьэтхэри ныбжьыщIэхэм 
ядыдогъэкIуэкI. ЩIэныгъэлI-
хэм къызэрахутамкIэ, илъэс 
минипщIым нэблагъэ гъа-
щIэ къызэпызыча ди лъэп-
къыр адэкIи щыIэну, псэуну, 
зиужьыну хуэфащэщ. Абы 
икIуну гъуэгуанэр куэдкIэ 
елъытащ щIэблэм. 

Адыгэм махуэ хэха дызэри-
Iэр щхьэпэщ, сыту жыпIэмэ 
хэкурысхэри хамэ къэрал 
щыпсэу ди лъэпкъэгъухэри 
ар зэрыдгъэлъапIэм дызэ-
къуегъэувэ. «Адыгэ псалъэ» 
газетыр къэзгъэсэбэпу си 

лъэпкъэгъу псоми захуэз-
гъэзэну сыхуейщ адыгэм 
махуэ къэси дызэримахуэм-
кIэ, ди лъэпкъым и нэ-
хъыжьхэм дахуэфащэу ма-
хуэ къэси дыпсэун зэры-
хуеймкIэ. Сыт хуэдэ IэнатIэ 
дыпэрытми ди лъэпкъыцIэр 
зэрытхузэфIэкIкIэ зэрытIэ-
тыным дэтхэнэри дыхущIэв-
гъэкъу! Адыгэм ди махуэр 
куэдрэ зыгъэлъэпIэн лъэпкъ 
Тхьэм дищI!

ЖЫКЪУЭ Соня.

Къардэн Мурат КъБР-м и Парламентым 
и УнафэщIым и къуэдзэщ. США-м и бэнакIуэ Линдленд Мэтт финалыр къыфIехь. 2000 гъэ

Илъэс куэдкIэ зыпэплъа 
Олимпиадэм и дыщэ медалыр.

ЗэрадэIэпыкъум 
хагъэщI

ООН-м и Къэрал ассам-
блеем и зэIущIэм къыщыпса-
лъэу, Польшэм и президент 
Навроцкий Кароль жиIащ 
Украинэм икIауэ мелуаным 
нэблагъэ я къэралым зэры-
щыпсэур. 

Дзэ Iуэху хэхам зэрыщIи-
дзэрэ, къэпщытэныгъэ зэмы-
лIэужьыгъуэхэм къызэра-
гъэлъагъуэмкIэ, Польшэм Ук-
раинэм щыщу цIыху мелуани 
2-м къыщыщIэдзауэ мелуани 
3-м нэс кIуащ. «Ди цIыхубэр 
абыхэм я гур зэIуахауэ яIу-
щIащ, ахъшэкIэ, щыпсэункIэ 
защIэдгъэкъуащ. Иджыпсту 
украин мелуаным нэблагъэ 
ди къэралым щопсэу», - къы-
хигъэщащ Навроцкий.

Дзэ Iуэху хэхар зэрыщIи-
дзэу, Польшэм Украинэм и 
цIыхухэм хуитыныгъэ яритащ 
къэ ралым щыпсэуну, щы лэ-
жьэну. Абыхэм хухахащ зэ-
рызыщIагъэкъуэну мылъкури. 
Ауэ фокIадэм и пэм Польшэм 
къищта хабзэм ипкъ иткIэ, Ук-

раинэм икIауэ мылажьэу 
щысхэм ахъшэкIэ дэIэпыкъу-
нукъым.

Хамэ уэрэдхэм 
емыдэIуэн папщIэ

УФ-м и Къэрал Думэм 
Спортымрэ, ЩэнхабзэмкIэ 
министерствэхэм захуигъэ-
защ, спорт Iуэхухэр щрагъэ-
кIуэкIкIэ, хамэ къэрал уэрэд-
хэр къамыгъэсэбэпыну, хэ-
купсэ мыхьэнэ зиIэ ди ма-
къамэхэр кърагъэуэну.

А Iуэхур къыхалъхьащ Къэ-
рал Думэм СпортымкIэ и ко-
митетым и унафэщI Матыцин 
Олег, депутатхэу Колунов 
Сергей, Вольфсон Илья сы-
мэ. Дэфтэрыр хуагъэхьащ 
УФ-м и и вице-премьер Чер-
нышенкэ Дмитрий. 

КъызэралъытэмкIэ, а жэр-
дэмыр щхьэпэнущ хэкупсэу, 
щалъхуа щIыналъэм и щэн-
хабзэр фIыуэ ялъагъуу, пщIэ 
хуащIу щIэблэр къэхъуным-
кIэ. Депутатхэм къыхагъэщ 
дзэ Iуэху хэхар 2022 гъэм 
щыщIидзам нэхъапэкIэ зи 
концертхэр ди деж щезы-
гъэкIуэкIыну зи гугъа куэдым 
Урысейм гужьгъэжь къыхуа-

щIу унафэр зэракъутэжар, а-
пхуэдэхэм я уэрэдхэм зэре-
даIуэри нэхъ мащIэ щIын 
зэрыхуейр. 

ФокIадэм и 25,
махуэку

Фармацевтым и дунейпсо 
махуэщ 

1941 гъэм ВКП (б)-м и об-
комым унафэ ищIащ уIэгъэ 
хъуа зауэлIхэр зыхуей хуэгъэ-
зэнымкIэ комитет къызэра-
гъэпэщыну. 

1915 гъэм къалъхуащ АР-м 
и цIыхубэ тхакIуэ, драматург, 
зэдзэкIакIуэ Еутых Аскэр. 

1932 гъэм къалъхуащ пшы-
науэ Iэзэу щыта, Къэбэрдей-
Балъкъэрымрэ Урысей Феде-
рацэмрэ щIыхь зиIэ я артист 
ПщыхьэщIэ Мухьэжыр. 

1933 гъэм къалъхуащ адыгэ 
тхакIуэ Щэмырзэ Iэмыр-       
бий. 

Дунейм и щытыкIэнур 
«pogoda.yandex.ru сайтым 
зэритымкIэ, республикэм уэ-

фIу щыщытынущ. Хуабэр ма-
хуэм градус 19 - 26, жэщым 
градус 18 щыхъунущ.

ФокIадэм и 26,
мэрем

Ядернэ Iэщэр гъэкIуэ-
дыжыпэным щIэбэныным и 
дунейпсо махуэщ

НэгъуэщI къэралыбзэхэм я 
европэпсо махуэщ

1947 гъэм къалъхуащ уса-
кIуэ, публицист, КъБР-м щэн-
хабзэмкIэ щIыхь зиIэ и 
лэжьакIуэ, «Эльбрус» тхылъ 
тедзапIэм адыгэбзэмкIэ и 
 къудамэм и унафэщI Джэ-
рыджэ Арсен.

Дунейм и щытыкIэнур
«pogoda.yandex.ru» сайтым 

зэритымкIэ, республикэм 
уэшх къыщешхынущ, махуэм 
хуабэр градус 11- 12, жэщым 
градус 18 щыхъунущ.

къэщIэрэщIэжынуи 
фэ теткъым

«Тэрч» и макъыр 
жыжьэ мэIу 

ТекIуэныгъэм
и гуфIэгъуитI

«Махуэкум» и къыдэкIыгъуэр 
зыгъэхьэзырар  ШАЛ  Мухьэмэдщ.

Къулейсызхэр  нэхъыбэ  хъурэ?

ХъыбарегъащIэ IэнатIэм и мыхьэнэр 
жылагъуэм дапщэщи щыинщ. Газетхэм, те-
левиденэм, радиом я фIыгъэкIэ щIыпIэм 
щызэлъэщIыса хъур къэхъукъащIэхэм 
ятеу хуа хъыбархэм я закъуэкъым, атIэ 
яунэ тIыф жылагъуэ гупсысэр, цIыхухэм я 
дуней еплъыкIэр. Апхуэдэ къалэнышхуэхэр 
игъэзащIэу илъэс 80 лъандэрэ Тэрч щIына-
лъэм къыщыдокI «Терек-1» район газетыр. 
Илъэс зэхуэмыдэхэм фIэщыгъэ зэмылIэу-
жьыгъуэхэр иIэу дунейм къытехьами, ар 
сыт хуэдэ зэмани цIыхубэм пэжу яхуэ-
лэжьащ, къыпэщылъ Iуэхухэр екIуу, пэжыр 
и лъабжьэу, къызыхуэтыншэу зэ фIи-
гъэкIыу.

 
ТЭРЧ щIыналъэм и администрацэм и унэм 

иджыблагъэ Iэтауэ щагъэлъэпIащ газетым и 
япэ номерыр къыщыдэкIа махуэшхуэр. Гу-
фIэгъуэ зэхуэсым кърихьэлIат щIыналъэ ад-
министрацэм и Iэтащхьэ Хъущт Аслъэнбий, 
абы и къуэдзэхэмрэ IуэхущIапIэм и къуда-
мэхэм я унафэщIхэмрэ. Апхуэдэу редакцэм 
и махуэщIыр даIэтыну щIыпIэ журналистхэм 
яхуеблэгъат КъБР-м бжыгъэр зи лъабжьэ 
зыужьыныгъэмкIэ, связымрэ цIыхубэ ком-
муникацэхэмкIэ и министрым и къуэдзэ Ги-
лиев Мурат, КъБР-м и Парламентым и депу-
татхэу Хьэрэдурэ Заурбий, ЛIэужь Ахьмэд, 
Бахъсэнокъуэ Залым, КъБР-м и Журналист-
хэм я зэгухьэныгъэм и тхьэмадэ, «Адыгэ пса-
лъэ» республикэ газетым и редактор нэ-
хъыщхьэ Жыласэ Заурбэч, «Заман» рес-
публикэ газетым и редактор нэхъыщхьэ Ко-
наков Хьэсэн, ди щIыналъэм и район 
газетхэм я унафэщIхэу Доткъул Сэфарбий 
(«Баксанские вести»), Доврановэ Светланэ 
(«Прохладненские известия»), Щокъуий Iэ-
минэ («Зольские вести»), Сэхъурокъуэ Асир 
(«Маяк», Аруан район) сымэ. Зэхуэсым хэтащ 
газетым и ветеранхэр, Тэрч щIыналъэм 
хыхьэ къуажэхэм я пашэхэр, щылажьэ Iуэху-
щIа пIэхэм я унафэщIхэр, жылагъуэ зэгухьэ-
ныгъэхэм я лIыкIуэхэр. 

ГуфIэгъуэм и пэублэу хьэщIэхэр кIэщIу щы-
гъуазэ хуащIащ газетым къикIуа тхыдэ гъуэ-
гуанэм. ЗэрыжаIамкIэ, район газетым и япэ 
номерыр 1945 гъэм и фокIадэм дунейм къы-
техьащ. 1941-1945 гъэхэм екIуэкIа Хэку зауэш-
хуэм ди къэралым къыщихьа ТекIуэныгъэ 
иным и щIыхькIэ а газетым «Победа» цIэ 
екIур, лъагэр, пщIэ зыпылъыр фIэщыгъэ хуа-
щIауэ щытащ. Абы и напэкIуэцIхэм щыб-
гъуэтынут зауэм пыщIа бэлыхьищэхэр зышэ-
чу мамыр гъащIэм хуэкIуэжа ди къэралым, 
ДжылахъстэнейкIэ зэджэ Къэбэрдей ЦIы-
кIум совет псэукIэщIэм и лъабжьэр зэры-
щагъэ быдэжым, щекIуэкI ухуэныгъэщIэхэм, 
щIыналъэ экономикэм и унэтIыныгъэхэм 
щызэфIах Iуэхугъуэхэм ятещIыхьа хъыбар 
хьэлэмэтхэр, лэжьыгъэм, социалист зэхьэ-
зэхуэм къыхэжаныкI мэкъумэшыщIэхэм, 
ухуа кIуэхэм, IэщIагъэлI зэмылIэужьыгъуэхэм 
ятеухуа очерк купщIафIэхэр, нэгъуэщIхэри. 
ИлъэсипщIым щIигъукIэ апхуэдэ фIэщыгъэр 
иIэу къыдэкIа нэужь, газетым и цIэр «Во сла-
ву Родины» хъури, иужькIэ аргуэру «Побе-
да»-р игъуэтыжащ. 1960 гъэм и пэщIэдзэхэм 
къыщыщIэдзуэ «Терек» цIэр зэрихьэ хъуащ. 
ИужькIэ, 1991 гъэм, «Терек-1» фIэщыгъэр 
 игъуэтащ. 

Ди къэралым зэхъуэкIыныгъэ ткIийхэр щы-
щекIуэкIа илъэсхэм газетыр, адрей IэнатIэ 
псоми хуэдэу, щытыкIэ гугъум итащ. АтIэми а 
лъэхъэнэм абы и редактору щыта Беслъэней 
Владимир и фIыгъэкIэ а лъэпощхьэпохэр 
къызэринэкIыфащ икIи лэжьыгъэм адэкIи 
пищащ. Къыхэгъэщыпхъэщ абы ипэжкIэ, 
лIэ щIыгъуэ блэкIам и 80 гъэхэм я кIэухым 
ири хьэлIэу а район газетым и къыдэкIыгъуэ-
хэр ди республикэм щыяпэу компьютер тех-
нологием теувауэ зэрыщытари. 

ЩIэм и лъыхъуакIуэу щытыныр зи хьэл, 
щIыналъэм щекIуэкI гъащIэм теухуа хъыбар-
хэр пэжу цIыхубэм ялъэгъэIэсыныр зи лэ-
жьэкIэ мардэ редакцэм и лэжьакIуэхэр да-
пщэщи жыджэру хэтащ (ноби аращ) щIына-
лъэм, республикэм и хъыбарегъащIэ Iэна-
тIэхэм щекIуэкI зэпеуэ зэмылIэужьыгъуэхэм. 
Хэтым и мызакъуэу, ехъулIэныгъэфIхэр зы Iэ-
рагъэхьэрт. Апхуэдэу зи цIэхэр фIыкIэ мызэ-
мытIэу къраIуахэм ящыщащ журналистхэу, 
газет лэжьакIуэхэу КIэмпIарэ Галинэ, Зэра-
мыщIэ Маринэ, Жылэхьэж Иринэ, Ныбэжь 

Назир, ТIажь Азэмэт, КIуантIэ Замирэ сымэ, 
нэ гъуэщIхэри. 

Нобэ газетыр зыужьыныгъэм и гъуэгум 
тетщ, нэхъыжьхэм ирахьэжьа IуэхуфIхэм па-
щэу, лэжьыгъэр ирагъэфIакIуэу, ехъулIэны-
гъэ щIэхэр зыIэрагъэхьэу. «Терек-1»-м и твор-
ческэ гупым я пашэщ журналист Iэзэ, лэжьы-
гъэм и къызэгъэпэщакIуэ IэкIуэлъакIуэ Дадэ 
Аслъэн. Редактор нэхъыщхьэм и унафэм 
щIэту, газетым и лэжьакIуэхэм я зэфIэкIрэ 
щIэныгъэрэ ирахьэлIэ Тэрч щIыналъэм и 
зыужьыныгъэм, и ехъулIэныгъэхэм. 

А псоми щыгъуазэ зыхуащIа нэужь, къы-
зэхуэсахэм хъуэхъу псалъэкIэ захуигъэзащ 
Хъущт Аслъэнбий. Абы и псалъэм къыхигъэ-
щащ «еплIанэ власть» зыхужаIэ хъыбаре-
гъащIэ IэнатIэм и щапхъэфI «Терек-1» район 
газетым и редакцэр и къалэнхэм пэлъэщу, 
щытхъу иIэу зэрылажьэр. 

- ИпэжыпIэкIэ, щIыналъэм къыщыдэкI га-
зетыр щытщ Тэрч районым и гъащIэр, и 
тхыдэр зи напэкIуэцIхэм ибгъуатэ, абыхэм 
щы гъуазэ зэразыхуэпщIыф Iэмал гъуэзэ-
джэу, - жиIащ Хъущтым. – Илъэс 80 мэхъури, 
ар зэпыу имыIэу къыдокI, цIыхубэм хъыбар 
щхьэпэхэр яхуихьу, щIыналъэм и лэжьакIуэ 
цIэрыIуэхэр яригъэцIыхуу. СигукIи си псэкIи 
со хъуэхъу журналистхэм, газетым и лэжьа-
кIуэ псоми узыншагъэ быдэ яIэну, творческэ 
зыузэщIыныгъэ дяпэкIи ягъуэтыну, зыпэрыт 
IэнатIэм гукъыдэж къариту куэдрэ ар ира-
хьэкIыну. 

ЩIыналъэм и пашэм и хъуэхъум пащэу 
гуфIэ гъуэ зэIущIэм къыщыпсэлъащ Гилиев 
Мурат, Жыласэ Заурбэч, ЛIэужь Ахьмэд, 
щIы пIэ администрацэм и пресс-IэнатIэм и 
унафэщI КIуантIэ Замирэ, нэгъуэщIхэри. Ма-
хуэшхуэр зейхэм хъуэхъукIэ яхуэупсахэм 
ящыщщ Интернациональный жылэм и ад-
министрацэм и Iэтащхьэ Хъаний Владимир, 
районым и Ветеранхэм я зэгухьэныгъэм и 
тхьэмадэ Iэщыж Владимир, УФ-м и Комму-
нист партым и щIыпIэ къудамэм и пашэ 
 ГъукIэпщ Алексей, Бзылъхугъэхэм я щIына-
лъэ зэгухьэныгъэм и унафэщI Дзэгъащтэ 
Марие, нэгъуэщIхэри. Абыхэм псалъэ гуапэ 
куэд  хужаIащ редакцэм и лэжьакIуэхэм, зи 
пашэ, зи лIыкIуэ IуэхущIапIэхэм, зэгухьэны-
гъэхэм къабгъэдэкI щытхъу, фIыщIэ тхылъ-
хэр, фэеплъ саугъэтхэр абыхэм хуагъэфа-
щэу. КъБР-м и Журналистхэм я зэгухьэны-
гъэм къыбгъэдэкIыу Жыласэ Заурбэч щIыхь 
тхылъхэр яритащ къызэрыдэкIрэ илъэс 80 
ирикъуа «Терек-1» район газетым и лэжьакIуэ 
гупым, газетым и редактор нэхъыщхьэ Дадэ 
Аслъэн. 

ГуфIэгъуэм щыжаIа псори къызэщIикъуэ-
жу зэхуэсым и кIэухым къыщыпсэлъащ Дадэ 
Аслъэн. 

- Псом япэрауэ, фIыщIэ ин яхузощI нобэрей 
ди махуэщIым къытхуеблагъэу ди гуфIэ-
гъуэр къыддэзыIэта, ар тхуэзыгъэдэха псо-
ми. Ди щхьэр лъагэу дывгъэлъагъужащ, ди 
пщIэр къэфIэтащ, ди гур хэвгъэхъуащ, - жи-
Iащ Дадэм. – Къэрал унафэщIхэмрэ жыла-
гъуэмрэ зэпызыщIэу, я Iуэхурэ гупсысэкIэ 
зэрызыгъащIэу яку дэт хъыбарегъащIэ Iэна-
тIэм дрищапхъэу дыкъокIуэкI ди газетыр. Ди 
къалэнхэр ехьэлIащ щIыналъэ, щIыпIэ уна-
фэщI хэм я лэжьыгъэр пэжу, зэпкърыхауэ 
цIыхубэм я деж нэхьэсыным, жылагъуэм мы-
хьэнэшхуэ щызиIэ IэнатIэхэм (политикэм, 
эко номикэм, узыншагъэр хъумэным, егъэ-
джэныгъэм, щэнхабзэм, спортым, нэгъуэщI-
хэми) щекIуэкI лэжьыгъэхэр лъэныкъуэ зэ-
мылIэужьыгъуэ куэдкIэ къэгъэлъэгъуэным, 
ди щIэджыкIакIуэхэм я гупсысэхэр, еплъы-
кIэхэр хэIущIыIу щIыным, нэгъуэщIхэми. 
Илъэс 80-м къриубыдэу зэрыщытам хуэдэу, 
дяпэкIи ахэращ ди гулъытэр зыхуэдунэтIы-
нур, набдзэгубдзаплъэу дызыкIэлъыплъы-
нур, фIыуэ тлъагъу ди республикэм, Тэрч 
щIы налъэм яфI, я ехъулIэныгъэхэм 
дыхуэлажьэу. 

Дадэр апхуэдэу ехъуэхъуащ лэжьыгъэ куп-
щIафIэ зэфIэзыхыу и нэIэм щIэт IэщIа-
гъэлIхэми. Дэтхэнэми лэжьыгъэм гупсэху-
гъуэ, дэрэжэгъуэ къыхуихьыну зэригуапэр 
къыхигъэщащ. 

Дэри ди гуапэу дохъуэхъу ди ныбжьэгъухэм 
я махуэшхуэмкIэ. «Тэрч» и макъыр иджыри 
куэдрэ иреIу, ехъулIэныгъэм, зыужьыныгъэм 
ятеухуа хъыбарыфIхэм я джакIуэу. 

КЪАРДЭН Маритэ. 

Ижь лъандэрэ Инджылызыр къогъуэгурыкIуэ дунейм и 
къэрал лъэщхэм ящыщу. Езым апхуэдэу иджыри зыкъи-
лъы тэжми, а пащтыхьыгъуэм и зэманыфIхэр блэкIащ икIи и 
къэкIуэнум шэч къытепхьэ хъунущ. ГъэщIэгъуэнщ, ауэ ар 
абы хуэкIуащ пIалъэ кIэщI дыдэм - илъэсищ къудейм къитIа-
сэу.

ИЩХЬЭКIЭ къыщыдэкI газетхэр нэхъ зытепсэлъыхьыр 
Франджым щекIуэкIхэрщ. Сенэ и Iуфэм цIыхухэм президент 
Макрон Эмануэль и политикэр ямыдэу зэрызыкъыщаIэтырщ, 
абы и тетыгъуэм къэралым и премьер-министру тху зэры зэ-
рахъуэ кIарщ. УщIэпщIэ хъунущ: Британиер-щэ? Абы Iуэхухэр 
щы нэхъыфI? Хэбгъэзыхьмэ, ар езыр лъэлъэжынкIэ шына-
гъуэщ . Ар апхуэдэ щыхупIэм хуэзышэри, езы пащтыхь Карл 
Ещанэр я пашэу правительствэм и унафэщIхэрщ. Фигу къэд-
гъэкIыжынщи, Инджылызыр пащтыхьыгъуэ пэтми, абы 
властыр нэхъыбэ дыдэу щызыIэщIэлъыр техьэ-текI премьер-
ми нистрхэрщ. АтIэ иужьрей пащтыхь Карл Ещанэр тахътэм 
зэритIысхьэрэ блэкIа илъэсхэм Лондон щызэрахъуэкIакIэщ 
премьер-министритI, ещанэми зиIэжьэну къыщIэкIынукъым. 
Псори зи Iэужьри абыхэм ирагъэкIуэкI политикэ мыхъумы-
щIэрщ. Пэжу, а политикэр къыщежьар япэжкIэщ. Джонсон Бо-
рис зэрихъуэкIащ консерваторхэм ящыщ Трасс Лиз. А цIыхуб-
зыр Британием и тхыдэм хыхьащ нэхъ пIалъэ кIэщI дыдэкIэ те-
та премьер-министру - а къулыкъур зэриIыгъар махуэ 50 
къудей кIэщ. А зэманыр абы ирикъуащ къэрал щIыбым и мы за-
къуэу, къэрал кIуэцIми Iуэхухэр щызэIигъэхьэну, ап хуэдэуи, 
зэрыакъылыншэ дыдэр къигъэлъэгъуэфыну. Абы зэхищIыхьа 
 къомыр къыпхуебжэкIынукъым, ауэ хузэфIэкIащ махуэ 50-м 
Британием и экономикэр иригъэтIысэхын, сытми, Трасс текIын 
хуей хъуащ и къулыкъум.

ИужькIэ къэунэхуащ индусхэм къахэкIа консерватор Суна.         
Премьер-министрыщIэм къигъэгугъащ цIыхухэм я псэукIэр 
къиIэтыну: инфляцэр ириудыхыну, медицинэр иригъэфIэкIуэ-
ну, экономикэм зригъэужьыну. Мурадхэр фIыт, псом хуэмыдэу 
ягу ирихьар Инджылызым цIыхухэр хабзэншагъэкIэ  къэкIуэныр 
къызэпиудыну къызэригъэгугъарт. Абы папщIэ Ла-Манш псы 
дэжыпIэр зэхуищIыну жиIат, кхъуафэжьейхэр къызэп ры-
мыкIыфыну. Уеблэмэ, Iэмали къигъуэтат, къэралым щэхуу къ-
акIуэхэр Руандэм ягъэIэпхъуэну. АрщхьэкIэ къызэригъэгугъа 
псори къанэ щымыIэу тхылъымпIэм къинэжащ. КъехъулIар 
зыщ: Украинэр хуэфIу IэщэкIэ зэщIиузэдэнырщ. Мыбдеж ар 
ахъ шэ щыщысхьакъым. Политикхэм ягъэщIагъуэркъым екIуэ-
кIа хэхыныгъэхэм консерваторхэр емыкIу пылъу зэры щы т-
рагъэкIуэтар.  

АдэкIэ премьер-министрым и шэнтжьейм итIысхьащ лейбо-
рист Стаммер Кир. Ар псынщIэу Iуэхухэм яужь ихьащ. Укра-
инэм зэрыдэIэпыкъур Германием зэригъэмащIэр щилъагъум, 
абы хуэдитIкIэ къиIэтащ Киев зэрызыщIигъакъуэр. Абы щы-
гъуэми ныкъуэдыкъуэ мелуанипщIыр пигъэкIащ я псэупIэхэр 
ягъэплъыным къэралым хущIиту щыта пщIэм. Стаммер дзэр 
IэщэщIэкIэ зэщIиузадэу хуежьащ. Къэралым хабзэншагъэкIэ 
къакIуэхэм я бжыгъэм кIэрыхуакъым, уеблэмэ, хэхъуэ зэпытщ. 
Ар ямыдэу къоув инджылыз къызэрыгуэкIхэр. Ахэр уэрамым 
къыдыхьэу хуежьат езыхэм я къэралым и ныпхэр яIыгъыу. 
Властхэм ар ядакъым: жаIащ «къэкIуахэм» я жагъуэ ящIын 
хуэмейуэ. Абы щыгъуэми, «къэкIуахэм» Британием и щэнхаб-
зэр къащтэну, къэралым щызекIуэ хабзэхэм зрагъэзэгъыну 
 хуейкъым. Ахэр нэхъри щокI. ШыщхьэуIум и кIэхэм Шотланди-
ем щыщу илъэс 12 зи ныбжь хъыджэбз цIыкIум сэрэ джыдэкIэ 
зыщихъумэн хуей хъуащ лей кърихыну къыбгъэдыхьа апхуэдэ 
щIа лэм. АтIэ сыт? ХьэщIэр полицэм хуэтхьэусыхэри, хъыджэбз 
цIыкIур бэлыхь хагъэтащ хуимыту Iэщэ къы зэрырихьэкIам 
къыхэкIыу.

А псоми хэлъхьэж цIыхухэр я псэукIэмкIэ зэрымыарэзыр. 
Абы хэм къагурыIуакIэщ Стаммер и псалъэхэмрэ ищIэхэмрэ 
зэ ры зэпэжыжьэр. Абы къыхэкIыу ар фIэкIыпIэ имыIэу къе шы-
нэуэжынущ.

А псори къызэрыгуэкIщ, езы Инджылызым къыпэплъэнкIэ 
хъуну шынагъуэм елъытауэ. Ар лъэлъэжыным нэблэгъащ. 
 Фигу къэдгъэкIыжынщи, 2014 гъэм фокIадэм и 18-м Шотлан-
диер хамэ унафэм къыщIэкIыным теухуа япэ референдумыр 
екIуэ кIащ. Абы щыгъуэм щIыналъэм щыпсэухэм я нэхъыбэр-
процент 55,3-р - къэуващ ар ямыдэу. Зэрытлъагъущи, хуримы-
къуар мащIэ дыдэщ. ЕтIуанэ референдумыр 2020 гъэм иужькIэ 
екIуэ кIын хуеяти, зэкIэ къызэпиудауэ щытащ коронавирусым, 
иужь кIэ яIэщIэхужащ. Ауэ абы къикIыркъым а Iуэхур ягъэ-
тIылъыжыпауэ. Зи щIыналъэм щIыдагъэ щыIэ Шотландиер 
Инджылызым хуэныкъуэкъым. Тхыдэм уриплъэжмэ, ар куэдрэ 
щIэбэнащ щхьэхуиту псэуным. Хамэ унафэ щыщIэмытаи 
къыхуихуащ.

Политологхэм зэрыжаIэмкIэ, Инджылызым зиужьыркъым, 
ар къэувыIа хуэдэщ. Езы Британием зыри къыщалэжыжьыр-
къым.

Аращи, Iуэхур къыщынэр премьер-минстрхэм я деж и закъуэ-
къым. Куэд щIащ Британием зэхъуэкIыныгъэ инхэр щегъэ-
кIуэкIын зэрыхуейрэ. Ауэ ахэр зэрырагъэкIуэкIын ахъши яIэ-
къыми, езыгъэкIуэкIын политикэ къаруи щыIэкъым.

Урысейм СтатистикэмкIэ 
и къэрал комитетым къита-
хэм къызэрагъэлъагъуэм-
кIэ, лэжьапIэ IэнатIэ пэрыт 
цIыхухэу зи улахуэхэр нэхъ 
лэжьапщIэ мащIэ дыдэм 
(МРОТ) нэхърэ нэхъ цIы кIу-
хэм я бжыгъэр 2025 гъэм 
проценти 2,6-м нэсащ. Ар зэ 
еплъыгъуэкIэ телъыджэщ: а 
IуэхущIапIэ дыдэм къитхэм 
ятепщIыхьмэ, урысейхэм я 
хэхъуэхэм псынщIэу заIэт 
зэпытщ. Иджы ахъшэ тIэкIу 
щхьэкIэ лажьэхэр нэхъыбэ 
хъуауэ къыщIокI. Сыт щхьэ-
кIэ?

БЛЭКIАМ уриплъэжмэ, зи 
гугъу тщIы бжыгъэр нэхъ 
 лъа гэ дыдэу дэкIуеяуэ щы-
щы тар илъэси 6 ипэкIэщ. 
2019 гъэм апхуэдэ цIыхухэм я 
бжыгъэр проценти 2,9-рэ е, 
нэгъуэщIу жы пIэмэ, мелуани 
2,19-рэ  хъууэ щытащ. Абдеж 
щыщIи дзэри, мыувыIэу къе-
хащ. Ауэ 2025 гъэр къыхэ уащ 
- бжыгъэр цIыху мелуан 1,89-
мрэ нэ с дэлъеижащ.

Фигу къэдгъэкIыжынщи, 
2025 гъэм МРОТ-р сом мин 
22-рэ 440-рэ хъууэ ягъэуващ. 
Ар хэти ирехъу, ауэ лэжьапIэ 
зытхэм ящыщу зыри хуит-
къым цIыхухэм я улахуэр а 
бжы гъэм и щIагъ къригъэхы-
ну. Экономикэр зыхэт 
 гу гъуе хь хэр белджылыщ, 
арщ хьэ кIэ, итIани, УФ-м Лэ-
жьы гъэм рэ цIыхухэм социа-
льнэ и лъэ ныкъуэкIэ къащ-

Илъэс къэс дэ дэрэжэгъуэшхуэ тхэлъу 
догъэлъапIэ Накъыгъэм и 9-р - ТекIуэны-
гъэ Иным и махуэр. Мы гъэм ар нэхъ ины-
жу тIэтащ - илъэс 80 ирикъуащ нэмыцэ 
фашистхэр я гъуэ Берлин псы зэрыра-
гъэжыхьыжрэ. А гуфIэгъуэр ди цIыхухэм 
я гъащIэм сыт щыгъуи хэтынущ щIэб-
лэхэм зэIэпахыу. Ауэ къызыхэкIар мыгу-
ры Iуэгъуащэу абы щIиуфащ нэгъуэщI 
гуфIэгъуэр - милитарист Япониер зэры-
хагъэщIам ехьэлIар. Хэбгъэзыхьмэ, зигу 
къэкIыжыр мащIэщ. Тхыдэджхэрщ фо-
кIа дэм и 3-ри ди къэралым гуфIэгъуэш-
хуэу яIэту щрагъэжьауэ зэрыщытар зы-
щIэжыр. Дауи, я мыхьэнэкIэ а тIур пхузэ-
гъэпщэнукъым, ауэ ар икIи ЕтIуанэ ду-
нейпсо зауэр щиуха махуэуи зэрыщытыр 
къэплъытэмэ, захуагъэкъым.

1945 гъэм фокIадэм и 2-м Токио псы-
дэжыпIэм тет «Миссури» американ кхъу-
хьым Iэ щытрадзащ Японием псалъэ ма-
къын шэу зэрызыкъитам теухуа дэфтэрым. 
Абы къикIырт илъэсихрэ зы махуэкIэ - 1939 
гъэм фокIадэм и 1-м къыщыщIэдзауэ 1945 
гъэм фокIадэм и 2-м нэс - екIуэкIа ЕтIуанэ 
дунейпсо зауэр иухауэ. Тхылъым Iэ щIадзат 
зытекIуам и цIэкIэ Японием нэгъуэщI къэ-
рал IуэхухэмкIэ и министр Сигэмицу Мало-
рурэ штаб нэхъыщхьэм и унафэщI Умэдзу 
Йосидзимрэ, текIуахэм я лъэныкъуэкIэ 
аме риканхэу генерал Макартур Дуглас, 
(зэкъуэт къэралхэм я дзэхэм я Iэтащхьэ) 
адмирал Нимиц Честеррэ, совет генерал-
лейтенант Деревянкэ Кузьма, инджылыз 
адмирал Фрейзер Брюс, китай генерал 
Юнчан Су, апхуэдэу Канадэм, Франджым, 
Австралием, Новэ Зеландием, Нидер-
ландхэм я лIыкIуэхэм.

АрщхьэкIэ Японием пэщIэта къэралхэм 
абы зэрытекIуам и махуэр щагъэлъапIэр 
зэтемыхуэу ягъэуващ.

США-м ар щаIэт фокIадэм и 2-м - зи гугъу 
тщIа дэфтэрым Iэ щытрадза махуэм. Ауэ 
Британием щагъэлъапIэр шыщхьэуIум и 
14-рщ - а махуэрщ инджылызхэм Японием 
зыкъызэритым теухуауэ император Хиро-
хитэ радиокIэ жиIахэр щызэхахар. КНР-м 
щагъэувар фокIадэм и 3-рщ. Фигу къэд-
гъэкIыжынщи, абы егъэщIылIауэ мы гъэм 
Пекин щекIуэкIа дзэ парадышхуэм щыIащ 
Урысейм и Президент Путин Владимир. 
1949 гъэм къыщыщIэдзауэ Корее Ищхъэ-
рэми Ипщэми шыщхьэуIум и 15-р щагъэ-
лъа пIэ хытIыгуныкъуэр хуит къыщащIыжа 
махуэу. Австралиеми Новэ Зеландиеми гу-
фIэгъуэр шыщхьэуIум и 15-м трагъэхуащ.

 СССР-м къыщыхахар фокIадэм и 3-рщ. 
Ар къызыхэкIари гурыIуэгъуэт: император 
Хирохитэ Японием зыкъызэритыр нэхъ 
пасэу жиIами, самурайхэм Iэщэр ягъэ тIы-
лъакъым. Совет зауэлIхэм зэхэуэ гуа щIэ-
хэр ирагъэкIуэкIын хуей хъуащ бийхэм лъэ-
щу зыщызыгъэбыда Курил хытIыгухэр хуит 
къа щIыжын папщIэ ЗыкъыпэщIасэныр 
щыу жьыхар ипэкIэ зи гугъу щытщIа 
дэфтэрым Iэ традза иужькIэщ.

 Псори зыIэзыбжьэу къэхъуащ. ФокIадэм 
и 2-м сыхьэт 14-рэ дакъикъэ 30-м Сталин 
Иосиф совет цIыхубэм радиокIэ захуигъэ-
защ икIи жиIащ: «Ныбжьэгъухэ! Си хэкуэгъу 
цIыхухъухэ, цIыхубзхэ! Нобэ, фокIадэм и 
2-м Японием и къэрал, дзэ лIыкIуэхэм пса-
лъэмакъыншэу зыкъызэратам теухуа 
дэфтэрым Iэ традзащ Лъэпкъ Зэкъуэтхэм 

IэщэкIэ зэщIэузэда я къарухэм лъэныкъуэ 
псомкIи хыми щIы щхьэфэми къыщаухъу-
реихьа Японием зиумысыжащ зэрыха-
гъэщIамкIэ икIи Iэщэр игъэтIылъащ. Ди 
совет цIыхубэр я къаруи , я гуащIи щысхьа-
къым дытекIуэн папщIэ. Дэ илъэс хьэлъэ-
хэр етхьэкIащ. Ауэ иджы дэ тщыщ дэтхэнэ-
ми жытIэфынущ дызэрытекIуар. Иджы 
къы щыщIэдзауэ дэ къэтлъытэ хъунущ нэ-
мыцэхэр къухьэпIэмкIэ, японхэр къуэ кIы-
пIэм кIэ ди къэралым къыщытеуэнкIэ шы-
на гъуэ щымыIэжу. Сынывохъуэхъу, си хэ-
куэ гъу цIыхухъу, цIыхубз лъапIэхэ, ехъулIэ-
ны гъэкIэ зауэр зэриухамкIэ икIи дуней псом 
мамырыгъэр зэрыщызэфIэувэжамкIэ».

А махуэ дыдэм СССР-м и Совет Нэхъыщ-
хьэм и Президиумым къыдигъэкIа Указым 
итт: «Японием дызэрытекIуар дгъэлъэпIэн 
папщIэ фокIадэм и 3-р цIыхубэ гуфIэгъуэу 
- Японием дызэрытекIуам и гуфIэгъуэу 
гъэувын. ФокIадэм и 3-р мылэжьэгъуэ ма-
хуэ къэлъытэн».

 Ар куэдыр зыпэмыплъат. Языныкъуэхэм 
ящIэххакъым фокIадэм и 3-м и блыщхьэр 
мылэжьэгъуэу зэрыщытыр икIи я IэнатIэ-
хэм еувэлIэну кIуащ. АрщхьэкIэ псори нэхъ 
къызытехьэлъар пIалъэ кIэщI дыдэм а ма-
хуэшхуэм хуэфэщэн гуфIэгъуэ езыщIэкIы-
ну къызытехуахэрщ: псынщIэ дыдэу кон-
цертхэр, нэгузыужь Iуэхухэр зэхаублэн хуей 
хъуащ. Газетхэм къытрадзащ цIэрыIуэ хъуа 
композитор Шостакович Дмитрий и   хъуэхъу 
псалъэхэр, совет усакIуэ хэплъыхьахэм я 
усэхэр.

Апхуэдэ щIыкIэкIэ ТекIуэныгъэм и ма-
хуэр даха иужь мыгувэу совет цIыхухэр 
ягъэгуфIащ нэгъуэщIкIи: фокIадэм и 30-м 
СССР-м и Совет Нэхъыщхьэм и Президиу-
мым игъэуващ «Японием дызэрытекIуам 
пап щIэ» медалыр. Ар иратащ цIыху ме-
луан рэ мин 831-м - самурайхэм япэщIэта 
зауэлI псоми. Медалыр «Германием ды-
зэрытекIуам папщIэ» дамыгъэм и теплъэ-
кIэ ещхьт, ауэ иджырейм тет Сталиныр 
япэрейм хуэдэу здэплъэр къухьэпIэмкIэтэ-
къым, атIэ къуэкIыпIэмкIэт.

Псом хуэмыдэу гуфIэгъуэр яIэтащ 1946 
гъэм - зыхуагъэхьэзырыну зэман яIэт. Со-
вет Союзым и щыхьэрри союз республикэ-
хэм я къалащхьэхэри сыт и лъэныкъуэкIи 
гъэ щIэрэщIат, дэнэ щIыпIи щызэхэпхырт 
ма къамэ гуакIуэхэр, цIыхухэм я дыхьэшх 
макъ хэр. Москва и уэрамхэм зыкъыща-
гъэлъагъуэрт театрым, циркым, эстрадэм 
я артистхэм.

АрщхьэкIэ зы илъэс дэкIри, псори… кIуэ-
ды жащ. 1947 гъэм накъыгъэм и 7-м СССР-м 
и Совет Нэхъыщхьэм и Президиумым фо-
кIадэм и 3-р лэжьэгъуэ махуэу игъэувы-
жащ. ИщхьэкIэ къыщалъытауэ къы щIэкIы-
нущ зэщхь гуфIэгъуэ махуитI бгъэ лъэ пIэ-
ныр егъэлеиIуауэ. Абы къы дэ кIуэуи гуры-
Iуэ гъуэ хъуат СССР-м и цIыхухэм ди 
къэ ралыр фашист Германием зэрытекIуар 
зыми памыщIу зэрагъэлъапIэр. Арати, ма-
хуэшхуэр яIэщIэхужащ.

Совет Союзыр лъэлъэжа иужь Iуэхур 
къа гъэщIэрэщIэж хуэдэу хъуащ. ЯпэщIыкIэ 
фэеплъ Iуэхухэм я махуэгъэпсым 2010 
гъэм фокIадэм и 2-р хагъэхьащ ЕтIуанэ ду-
нейпсо зауэр щиухауэ. 2020 гъэм ар ягъэ-
Iэпхъуэжащ 1945 гъэм зытраубыдауэ щыта 
фокIадэм и 3-м икIи ар ягъэуващ милита-
рист Японием щытекIуа икIи ЕтIуанэ ду-
нейпсо зауэр щиуха махуэу.

хьэ щы жынымкIэ и ми нис-
терст вэм и мурадщ мис а 
МРОТ-р сом мин 27-рэ 93-м 
ни гъэсыну, нэгъуэщIу жыпIэ-
мэ, сом мини 5-м нэблагъэкIэ 
иIэтыну. Абы цIыху мелуани 
4,6-м я хэхъуэхэр занщIэу 
къыд ришеинущ. Уегупсыс 
 хъунут а лъэбакъуэм къэра-
лым ис псоми я сэбэп екIыну. 
АрщхьэкIэ псори апхуэдэу 
къызэрыгуэкIкъым: зи гугъу 
тщIы хабзэм егъэув езым 
къы щытекI хъунухэри. Пса-
лъэм и хьэтыркIэ, цIыхум и 
улахуэр зытращIыхьынур ар 
зэ рылэжьа сыхьэт бжы-
гъэрщ. Аращ хэхъуэхэр ма-
щIэу щытыныр къэзышэри. 
Улахуэхэм заIэтыхукIэ (щIы-
шылэм елъытауэ проценти 
9-кIэ абыхэм хэхъуащ) нэ-
хъыбэ мэхъу ахъшэ нэхъ ма-
щIэ фIэкIа зрамыт цIыхухэм я 
бжыгъэри

 2025 гъэм къытхуихьа «ты-
гъэр» къызыхэкIа щхьэусы-
гъуэ хэр IэщIагъэлIхэм къызэ-
ра Iуатэр щIагъуэу зэщхьэ щы-
кIыркъым. Абыхэм ар псом 
япэу ирахьэлIэ ныбжьы щIэ-
хэр нэхъ куэду лэжьапIэ 
ягъэув зэрыхъум. ЩIалэщIэ-
хэмрэ хъыджэбзхэмрэ я лэ-
жьэгъуэ зэманыр, наIуэу зэ-

рыщытщи, нэхъ кIэщIщ: зи 
ныбжьыр илъэс 16-м къыщы-
щIэдзауэ 18-м нэсхэм - сыхьэ-
ти 2-кIэ, илъэс 14-16-м итхэм - 
сыхьэти 4-кIэ. Ар узытекI мы-
хъуну хабзэщ. 

 ЩIэблэщIэм я мызакъуэу 
сыхьэт бжыгъэ пыухыкIакIэ 
ла жьэхэм яхыхьэ хъуащ пен-
сэм щысхэри. Апхуэдэхэм я 
къару дэхуэжыркъым сыхьэ-
ти 8-кIэ лэжьыгъэм пэрыты-
ну, ауэ нэхъ мащIэкIэ арэзыщ. 
Мы зэманым лэжьакIуэхэр 

кIуэ пэтми зэпэубыда зэры-
хъур къэплъытэмэ, лIыжь-
фы зыжьхэм апхуэдэ Iэна-
тIэхэр тыншу ягъуэт. Мыбдеж 
псори щызэхуэарэзыщ.

 Дауи, Iуэхум хьэгъэщагъэ 
хэмытуи къанэркъым. Улахуэ 
мащIэ итыным цIыхур зы-
гъэлажьэм и фейдэ хэлъщ: 
налогыу къытехуэр нэхъ лъа-
хъшэщ. Сыхьэти 8-кIэ лэжьа 

цIыхур сыхьэти 3-кIэ фIэкIа 
мылэжьауэ ятх, адрей сыхьэ ти 
5-м пэкIуэр щIэуфауэ Iэра-
гъэхьэ. ЗанщIэу уи гур хуокIуэ 
хьэрычэтыщIэм. АрщхьэкIэ, 
гъэщIэгъуэныращи, зи гугъу 
тщIы хьэгъэщагъэ лIэужьы-
гъуэр нэхъыбэу щызекIуэр бюд-
жет IэнатIэрщ. Пэжщ, пэжщ: 
мыращ щынэхъыбэр зи 
 улахуэхэр МРОТ-м нэмыс 
цIыхухэр. Ар къызыхэкIри зэб-
гъэщIэну  гугъукъым: апхуэдэхэр 
 пхъэнкIакIуэхэщ, гар деробым 
 дэт хэрщ, сабийм кIэлъыплъ-
хэрщ. Ахэр сыхьэт зы тIущкIэрэ 
IуэхущIапIэ зыбжанэм що-
лажьэ.

Апхуэдэу нэхъапэми щытащ, 
ауэ зи гугъу тщIы Iуэхур 2025 
гъэм къыщIыкъуэкIам и щхьэу-
сыгъуэу къалъытэр лэжьакIуэ 
зэрыримыкъум къыхэкIыу ныб-
жьыщIэхэмрэ пенсэм щысхэмрэ 
нэхъ куэду икIи жыджэру къа-
гъэсэбэп зэрыхъуарщ. ЩIына-
лъэхэм ахъшэ къазэ ремэ щIэкI-
ри къэлъытэн хуейщ. Абыхэм 
щамыIэ щыIэщ лэжьэгъуэ ма-
хуэ псокIэ ягъэлажьэм иратын 
улахуэ, абы къыхэкIыуи цIыхухэр 
зэрырашэлIэфыр сыхьэт бжы-
гъэ иримыкъукIэщ.

Мы зэманым экономикэр 
 гу гъуехьхэм зэрыхэтыр хэт и 
дежкIи щэхукъым. Ахэр зэры-
кIуэдыжу, псори я пIэ иувэжы-
нущ.

Къэбэрдей-Балъкъэр 
Республикэм и къалэхэм-
рэ къуажэхэмрэ, ди лъэп-
къэгъухэр щыпсэу дэнэ 
щIыпIи фокIадэм и 20-м 
Адыгэхэм я махуэр гукъи-
нэжу щагъэ лъэпIащ. Нал-
шык къалэм и прогим-
назие №34-ми къыщызэ-
рагъэпэщат махуэшхуэм 
ира щIэкIа зэхыхьэ гъэ-
щIэ гъуэнхэр. 

ХЬЭЩIЭХЭМ зыщрагъэп-
лъыхьащ школым Iуэры-
IуатэмкIэ и музейм. Iуэху-
щIапIэм и пщIантIэм ща-
гъэ лъэгъуащ адыгэ тха кIуэ-
хэм я Iэдакъэ къыщIэкIа 
тхылъ купщIафIэхэр, цIыху 
Iэп щIэ лъапщIэхэм я Iэ да-
къэ щIэкI хэр, «Дэ - адыгэм 
дри щIэблэщ» фIэщыгъэм 
щIэ ту еджакIуэхэм ящIа 
сурэт щхъуэкIэплъыкIэхэр, 
адыгэ лъэпкъ шхыны-
гъуэхэр. 

Прогимназием и уна -
фэщI Дол Анжелэ зэхы -
хьэм ирагъэблэгъа хьэщIэ-
хэм фIыщIэ яхуищIри, жи-
Iащ щIэблэм хэкупсэ, псэ-
купсэ гъэсэныгъэ етыным, 
сабийхэр лъэпкъ хабзэхэм 
щыгъэгъуэзэным мыхьэ нэ-
шхуэ зэраIэр, я IуэхущIа-
пIэм а Iуэхугъуэхэм гулъытэ 
ин зэрыщыхуащIыр, егъэ-
джэныгъэмрэ гъэсэны-
гъэмрэ зэрызэпыщIар, 
еджа кIуэхэм я щIыналъэр 
фIыуэ ялъагъуу, пщIэ я 
зэхуаку дэлъу, нэхъыжьхэм 
ядэIэпыкъуу, гуапагъэ 
ящIэу къызэрагъэхъур, 
лъэпкъ тхыдэм, хабзэхэм, 
лъапIэныгъэхэм зэрыщIа-
пIыкIыр, абы ехьэлIа класс-
щIыб гупжьей зэраIэр, 
зэхыхьэ щхьэпэхэр къызэ-
рызэрагъэпэщыр. Абы къа-
хуихьащ Ломоносов Михаил 
и псалъэхэр: «Зи тхыдэр 
зымыщIэж лъэпкъым къэ-
кIуэни иIэнукъым». 

- Адыгэхэм я махуэр нобэ 
догъэлъапIэ. НэгъуэщI 
лъэпкъ хэм я махуэшхуэхэ-
ми апхуэдэ гулъытэ яху-
дощI. ЩIэблэм я анэ-
дэлъхубзэр ящIэным мы-
хьэнэшхуэ иIэщ. Лъэпкъ 
зэмылIэужьыгъуэхэм я 
щэн хабзэм теухуа гъэлъэ-
гъуэныгъэхэри къызыдо-
гъэпэщ. Сабийхэм ящIэн 
 хуейщ гъунэгъу лъэпкъхэм 
я щэнхабзэр, абыхэм зэщ-
хьу яхэлъымрэ зэры зэ щхьэ-
щыкIымрэ, - жиIащ Анжелэ. 
- Ди ныбжьыщIэхэр лъэпкъ 
къафэхэмрэ макъамэмрэ 
дахьэх. Махуэшхуэ концерт-
хэр щыдгъэхьэзыркIэ, Iэ-
мал имыIэу лъэпкъ хабзэм 
ехьэлIа дауэдапщэхэм гу-
лъытэ яхудощI, абыхэм 

Зы джэгугъуэ закъуэщ 
къэнэжар Къэбэрдей- 
Балъкъэрым футболым-
кIэ и мыгъэрей гъэмахуэ 
зэхьэзэхуэр иухыным. 
Иджы гурыIуэгъуэщ абы  
и дыщэ медалхэр зыIэ-
рыхьэнур тхьэмахуэ къа-
кIуэ Псынэдахэ къуажэм 
зэрыщызэхэкIынур. 

ИДЖЫРИ къэс чемпио-
ныгъэм щIэбэнащ «Род-
ник»-р, «Искра»-р, «Тэр-
чыр». Бэрэжьей кIуам Тэрч 
къалэм щызэхэта зэIущIэм 
абыхэм зы якIэригъэхуащ. 
Мыгъэрей зэхьэзэхуэм 
 Псы нэдахэ и командэр зэ 
за къуэ фIэкIа къыхагъэ-
щIатэкъым икIи ар зыхузэ-
фIэкIар джылахъстэней-
хэрат. АрщхьэкIэ хьэщIапIэ 
щыIэу япэ къекIуэкIыгъуэм 
яIа ехъулIэныгъэм (1:0-у 
текIуат) «Тэрчым» зригъэу-
жьыфакъым икIи бжы-
гъэшхуэкIэ, 1:4-уэ, и хьэр-
хуэрэгъу нэхъыщхьэм къы-
пикIуэтащ. Абы ипэжкIи 
«Искра»-р къызэрытекIуар 
къэплъытэмэ, иджы къы-

 ятеухуа теплъэгъуэхэр до-
гъэлъагъуэ. ЦIыкIухэм а 
 хабзэхэр ягу ираубыдэ, зы-
халъхьэ. Ди къалэн нэ-
хъыщхьэр хьэл-щэн дахэ 
зыхэлъ, къэралым и хъу-
макIуэхэм, абы и цIыху 
 щэджащэхэм пщIэ яхуэ-
зыщI, къызыхэкIам хуэфа-
щэ цIыху дгъэсэнырщ. ЩIэ-
ныгъэмрэ гъэсэныгъэмрэ 
теухуа зэпеуэхэми жыджэру 
дыхэтщ, япэ увыпIэхэр къы-
щыдохь. Дунейпсо Адыгэ 
Хасэми дыдолажьэ. Абы и 
фIыщIэ тхылъыр нэгъабэ 
къытхуагъэфэщащ. 

- Анэдэлъхубзэр, щэнхаб-
зэр, хабзэр хъумэным 
мыхьэнэшхуэ иIэщ. Бзэмрэ 
щэнхабзэмрэ тхузэгуэмы-
хыну зэпыщIащ. Ахэр зыу-
жьыныгъэм и лъабжьэщ, - 
жиIащ Налшык къалэ ад-
министрацэм Егъэджэны-
гъэмкIэ и департаментым   
и унафэщI Мэлбахъуэ Алим. 
- Прогимназием и уна фэ-
щIымрэ абы и лэжьа кIуэ-
хэмрэ фIыщIэ яхуэфащэщ 
мы гъэм илъэс етхуанэ 
 хъуауэ республикэпсо мы-
хьэнэ зиIэ мыпхуэдэ ма-
хуэшхуэхэм я зэфIэкI ягъэ-
лъагъуэу зэрыхыхьэм. Фи 
мурадхэр Тхьэм къывигъэ-
хъулIэ! Адыгэхэм ди ма-
хуэшхуэмкIэ сыныво-
хъуэхъу!

Зэхыхьэм зыкърезыгъэ-
хьэлIахэм я нэгу зрагъэу-
жьащ макъамэрэ къафэрэ 
зэбэкI, адыгагъэм, анэ-
дэлъхубзэм, лъэпкъ хабзэм 
теухуа уэрэдкIэ, усэрэ 
 хъуэхъукIэ гъэнщIа концерт 
щIэщыгъуэкIэ. Пшыхьыр 
ирагъэкIуэкIащ УФ-м щэн-
хабзэмкIэ щIыхь зиIэ и 
лэжьакIуэ, КъБР-м щIыхь 
зиIэ и артист Битокъу 
 Бес лъэнрэ прогимназие 
 №34-м и гъэсакIуэ Мазло 
Иринэрэ. Махуэшхуэм и 

тхыдэр, адыгэм и блэкIар, 
ди лъэпкъэгъухэр дуней 
псом зэрыщикъухьар, ди 
щыIэкIэ-псэукIэр, ди зыу-
жьы ныгъэхэр, дызэрыгу-
шхуэ цIыху цIэрыIуэхэр ягу 
къагъэкIыжащ къекIуэлIа-
хэм. 

- Адыгэхэм (шэрджэсхэм) 
я махуэр 2014 гъэм Дуней-
псо Адыгэ Хасэм и жэр-
дэмкIэ, КъБР-м и Iэтащхьэм 
и унафэкIэ ягъэуващ икIи 
ар зыгъэпсэхугъуэ махуэу 
къащтащ. Адыгэ лъэпкъым 
и тхыдэмрэ зыужьыны-
гъэмрэ теухуа махуэшхуэр 
хуэунэтIащ лъэпкъым и 
щхьэр, и анэдэлъхубзэр, 
къыдекIуэкI щэнхабзэ хъу-
гъуэфIыгъуэр, хабзэ дахэ-
хэр, лъапIэныгъэхэр ихъу-
мэжыным. Дуней псом 
адыгэу тетым, ди лъэпкъым 
и ныбжьэгъуфIхэм илъэс 
бжыгъэ хъуауэ зэдыдо-
гъэлъапIэ мы махуэшхуэр, - 
жиIащ Битокъум. - А махуэр 
къыхалъхьащ дуней псом и 
плIанэпэхэм щыпсэу ди 
лъэпкъэгъухэм яхудиIэ пы-
щIэныгъэр тхъумэн, Къэ-
бэрдей-Балъкъэрым ис 
лъэпкъ хэм я зэкъуэтыны-
гъэр дгъэбыдэн папщIэ. 
Фащэр зейр зезыхьэращ 
жаIэ, ди пщIэмрэ ди фа-
щэмрэ тIыгъыжу, зи ма-
хуэшхуэр куэдрэ зыгъэ-
лъэпIэн лъэпкъ Тхьэм дищI!

Концертыр ирагъэжьащ 
Урысеймрэ Къэбэрдей- 
Балъкъэрымрэ я гимнхэм-
кIэ. Ар ягъэдэхащ Ныбэжь 
Азэмэт, уэрэдымрэ къа-
фэмкIэ «Амикс» театрым, 
прогимназием и егъэджа-
кIуэхэмрэ и гъэсэнхэмрэ.

ЦIыпIынэ Нинэ итащ 
адыгэм ижь-ижьыж лъан-
дэрэ къыдекIуэкI дыщэидэ 
IэщIагъэ дахэм теухуа мас-
тер-класс щхьэпэ. Хэды-
кIымрэ хъагъэ дахэхэр зэ-

Iущэнымрэ щIэблэр дегъэ-
хьэхыным, лъэхъэнэхэр зэ-
пызыщIэ пасэрей лъэпкъ 
IэщIагъэр дымыгъэкIуэ ды-
жыныр уасэншэщ. А даха-
гъэм уимытхьэкъункIэ Iэ-
мал иIэкъым. Нинэ жиIащ 
фэилъхьэгъуэхэмрэ хьэп-
шып хэмрэ ирагъэдахэ къу-
дей мыхъуу, тхыпхъэм 
 гуп сысэ куу, мыхьэнэшхуэ 
иIэу зэрыщытар. Лъэп-
къым ижь-ижьыж лъандэ-
рэ къыд декIуэкI IэщIагъэр 
иджырей зэманым декIуу, 
псэупIэр игъэдахэу, щы-
гъыным хаухуанэу утыку 
къызэрырахьэжар гуапэщ. 
Ар пасэрей IэщIагъэм и 
 гъащIэм къыпызыщэщ. Аб-
деж щагъэлъэгъуащ еджа-
пIэм екIуалIэ хъыджэбз 
цIыкIухэм хэдыкIымкIэ я 
зэфIэкIыр, я IэпэIэсагъэр. 

ЩIалэ цIыкIухэри нэ-
хъыжьыIуэхэри дихьэхыу 
 хэтащ гуфIэгъуэ дауэда-
пщэхэр езыгъэкIуэкI джэ-
гуакIуэ Джэдгъэф Беслъэн 
зэхиша кхъуейплъыжь кIэ-
рыщIэм. Сабий къэхъуам 
цIэ фIаща нэужь къыкIэ-
лъыкIуэ нэгузыужь дахэу 
щыта кхъуейплъыжь кIэ ры-
щIэр Iэпэдэгъэлэл ящIа ди 
хабзэ дахэхэм ящыщщ. Ар 
Къэбэрдей-Балъкъэрым, 
Къэ рэшей-Шэрджэс, Адыгэ 
республикэхэм къыщегъэ-
щIэрэщIэж Джэдгъэ фым. 
Апхуэдиз дахагъэ зыхэлъ 
хабзэр цIыхубэм яIэщIэ-
мыгъэхуным мыхьэнэшхуэ 
иIэщ. Абы щIэупщIэ иIэ 
 хъужащи, Беслъэн а Iуэхум 
йолэжь. Дунейм къытехьа 
сабийм адыгэхэм зэраIэ-
тым, хуалэжьым хуэдиз хуэ-
зыщIэу хабзэ зиIэ лъэпкъ 
куэд щыIэу къыщIэкIын-
къым. Мы хабзэри абы и 
щыхьэтщ. Абы ЦIыпIынэ 
Идар къыпищащ илъэ-
сиплI-илъэсибл ныбжьым 
ит сабийхэм яхуэгъэза 
адыгэ джэгукIэхэмкIэ. 

Зэхыхьэм щагъэлъэ-
гъуащ «Нысашэ» пасэрей 
лъэпкъ хабзэри. Хъуэхъу, 
уэрэд, джэгу жыпIэми, куэд 
щызэхэухуэна мы теплъэ-
гъуэм хэта ныбжьыщIэхэм 
ар щIэщыгъуэ ящыхъуащ 
икIи шэч хэлъкъым лъэп-
къым къыдекIуэкI мы хабзэ 
дахэр ягу зэрыраубыдэ -
нум.

Махуэшхуэм ирагъэблэ-
гъащ Дунейпсо Адыгэ 
 Ха сэм и тхьэмадэ Сэхъу -
ро къуэ Хьэутий, Налшык 
къалэм и курыт еджа-
пIэхэм я унафэщIхэр, 
еджа кIуэхэм рэ абыхэм я 
адэ-анэхэмрэ. 

Тхыгъэри  сурэтхэри 
ТЕКIУЖЬ  Заретэ  ейщ.

Адыгэхэм я махуэшхуэр ягъэлъапIэу

лъысынур домбеякъ ме-
далхэращ.

Дыщэмрэ дыжьынымрэ 
Псынэдахэ къуажэм щы-
зэхуагуэшынущ. Абы щы-
зэIущIэну «Родник»-мрэ 
«Искра»-мрэ зэхьэзэхуэм 
щынэхъыфIщ я хьэрхуэ-
рэгъухэм худагъэкIа топ 
бжыгъэмкIи зэрызахъумэж 
щIыкIэмкIи. Я зэпэщIэты-
ныгъэри гуащIэ зэрыхъу-
нум шэч хэлъкъым. Сыти 
жыIи, аращ зэлъытауэ щы-
тынур мыгъэрей зэхьэ зэ-
хуэм и саугъэт нэхъыщхьэр 
зыIэрыхьэнур хэтми. Алътуд 
икIхэр Iэмал имыIэу текIуэн 
хуейщ япэ увыпIэр къахьын 
папщIэ, хэгъэрейхэр зы 
 очко закъуэми ирикъунущ 
чемпионыгъэр яхъумэным-
кIэ. 

Я зэпэщIэтыныгъэм ипэ 
къихуэу «Родник»-ми «Иск-
ра»-ми я очко бжыгъэм щы-
рыщ хагъэхъуащ. Нартан 
щыщ я хьэрхуэрэгъухэр 
къы зэрымыкIуам къыхэ-
кIыу, алътуддэсхэм ар джэ-
гупIэ губгъуэм имыхьэххэу 
къаIэрыхьамэ, Псынэдахэ и 

командэм ерыщу къыпэ-
щIэтащ турнир таблицэм        
и иужь увыпIэм щыт 
«Урыхур». 

«Тэрчми» икъукIэ гугъу 
зригъэхьын хуей хъуащ 
Налшык и «Спартак-Д»-р 
хигъэщIэн папщIэ. Зы топ 
закъуэщ ар зэрефIэкIар ди 
республикэм и футбол ко-
мандэ нэхъыщхьэм и щIа-
лэгъуалэ гупым. 

 Гъуащхьауэхэм я зэпеуэм 
бжьыпэр зэрыщаIыгъщ 
«Родник»-м щыщ Урысбий 
Ратмиррэ «Ислъэмейм» 
щыджэгу Тамаев Аланрэ. 
Абыхэм дэтхэнэми топ 22-рэ 
я хьэрхуэрэгъухэм худагъэ-
кIащ икIи хэт нэхъыфIми 
щызэхэкIынур мы тхьэма-
хуэм и кIэухращ.

Щыгъуазэ фыхуэтщIынщ 
Къэбэрдей-Балъкъэрым 
футболымкIэ и чемпиона-
тым и зи чэзу джэгугъуэу 
зэхэта зэIущIэ псоми къари-
кIуа бжыгъэхэм. Мис ахэр: 
«Черкес» (Шэджэм) - «Ло-
говаз» (Бабугент) - 3:5, 
«Иск ра» (Алътуд) - «Нар-
тан» (Нартан) - 3:0 

(хьэщIэхэр зэры мыкIуам къы-
хэкIыу), «Псыгуэнсу» (Псы-
гуэнсу) - «Бедик» (Аргудан) - 
5:1, «Родник» (Псынэдахэ) - 
«Урыху» (Урыху) - 3:1, «Спар-
так-Д» (Налшык) - «Тэрч» 
(Тэрч) - 1:2, «Малка» (Малкэ) - 
«Ислъэмей» (Ислъэмей) -  
2:4. 

ДызыхуэкIуэ щэбэтымрэ 
тхьэмахуэмрэ кIэух джэгу-

Налшык къалэм и ипподромым щэбэт 
кIуам мыгъэрей шыгъэжэгъуэр щызэхуа- 
щIыжащ. Иужь дыдэу ирагъэкIуэкIа зэ хьэ-
зэхуэхэм къыщызэдагъэжащ инджылыз, 
хьэрып, ахалтекинскэ шы лъэпкъыфIхэр 
икIи псори зэхэту къежэкIыгъуэу 8-м абы-
хэм зэдагъэджэгуащ ахъшэ саугъэту сом 
мин 610-рэ. ИлъэситI зи ныбжь шыщIэхэмрэ 
нэхъыжьыIуэхэмкIэ шууейхэм зэпачащ 
 метр 1400-2400-рэ зи кIыхьагъ гъуэгуа-
нэхэр.

АДЫГЭХЭМ я махуэм и щIыхькIэ ягъэува 
саугъэтыр къихьащ Щоджэн Iэдэм, «Джей 
Краун» шымкIэ. Абы щхьэкIэ шууейуэ 8 зэ-
пеуащ, ди къэралым къыщагъэхъуа шыхэм-
кIэ икIи метр 1400-рэ хъу гъуэгуанэр къы зэ-
ранэкIащ.

«Росипподром»-м Кавказ Ищхъэрэмрэ 
Урысей Ипщэмрэ щиIэ шыгъэжапIэхэм я 
унафэщI Сэкрэк Заур шыгъэжэгъуэ илъэс 
блэкIам арэзы къызэрищIар къыхигъэщащ. 
«Гъэр фIы дыдэу екIуэкIащ, я зэфIэкIхэр 
ягъэ лъэгъуэн мурадкIэ ди деж къакIуэхэм 
 къахэхъуэ зэпытщ. Ар ди ехъулIэныгъэу къэт-
лъытэ хъунущ. Ауэ псом нэхърэ нэхъыщхьэу 
щытар шы лъэпкъыфIхэр гъэхъуным елэжьу 
щIыналъэ псоми щыIэхэр ди деж къетшэ-
лIэныр арати, ари къыдэхъулIащ. Догугъэ 
шыгъэжэгъуэ махуэхэр етIанэгъэ нэхъыбэ 
тхуэщIыну, шыхэм я бжыгъэми къыхэдгъэ-
хъуэну», - жиIащ абы. 

Апхуэдэуи а махуэм ягъэджэгуащ «Про-
щальнэ» саугъэтыр. Мыбдежым, метр 
 2400-рэ хъу гъуэгуанэм къыщызэдагъэжащ 
илъэсиплIым щIигъу шы лъэпкъыфIхэр. Ар 

Шыгъэжэгъуэр 
зэхуащIыж

къихьащ Пэнжокъуэ Рустам «Мушаграф» 
шымкIэ.

«Закрытие» саугъэтым хэтащ илъэсищ зи 
ныбжь инджылыз шы лъэпкъыфIхэр. Псом 
япэу къэсар «Тэличер Бой» шырщ. Хьэрып 
шыхэм я зэпеуэм «Сабур» шыр щытекIуащ. 
Ахэлтекинскэ шыхэмкIи шууейхэр щхьэхуэу 
зэхьэзэхуащ. Абыхэм нэмыщI, нэгъуэщI зэ-
пеуэхэри ирагъэкIуэкIащ. 

ХЬЭЩЫКЪУЕЙ  Олег. 

къихьащ Пэнжокъуэ Рустам «Мушаграф» 

гъуэр зэхэтынущ. А ма-
хуэхэм зэIущIэн хуейщ: фо-
кIадэм и 27-м - «Нартан» - 
«Логоваз», «Урыху» - «Тэрч»; 
фокIадэм и 28-м - «Черкес» 
- «Малка», «Ислъэмей» - 
«Псыгуэнсу», «Родник» - 
«Искра, «Бедик» - «Спартак-
Д» командэхэр. 

ХЬЭТАУ  Ислъам. 

Адыгэхэм я махуэм ири-
хьэлIэу КъБР-м и Лъэпкъ 
 музейм къыщызэIуахащ а 
IуэхущIапIэмрэ Адыгэ Рес-
публикэм и Лъэпкъ му-
зеймрэ зэгъусэу къызэра-
гъэпэща «Черкешенка. Гар-
мония, изящество, стиль» зи 
фIэщыгъэ гъэлъэгъуэныгъэ 
купщIафIэ. 

АБЫ утыку къыщрахьащ ди 
эрэм ипэ къихуэ XII-VII лIэ-
щIыгъуэхэм къыщегъэжьауэ 
XIX лIэщIыгъуэм и кIэ хъуху 
адыгэ цIыхубзым и мэ зы-
щыуа. И гупсысэ и лъэны-
къуэкIэ убгъэдыхьэмэ, гъэ-
лъэ гъуэныгъэр IыхьитIу бгуэш 
хъунущ: археологие къэхутэ-
ныгъэхэмрэ этнографие хьэп-
шыпхэмрэ. Языхэзми къи-
гъэлъагъуэр зэман-зэманкIэ-
рэ бзылъхугъэм и щыIэкIэ-
псэукIэм, и зыхуэпэкIэ-зыIы-
гъыкIэм зэрызихъуэжырщ. 

Археологие Iыхьэм и ку-
рыхыр хухэхащ адыгэхэр къы-
зытепщIыкIауэ къалъытэ 
 меотхэм къахэкIа бзылъху-
гъэхэм. Дыщэм, дыжьыным, 
домбеякъым къыхэщIыкIа 
хьэпшыпу абыхэм къащIэ-
нахэр хэлъщ гъэлъэгъуэны-
гъэм. Меотхэм я хьэпшыпу ди 
деж къэсахэм я нэхъыбэр 
домбеякъымрэ ткIуаткIуэ гъэ-

СурэтыщI-модельер, дэр-
бзэр Iэзэ ХьэцIыкIу Мадинэ 
и IэдакъэщIэкIхэм я гъэлъэ-
гъуэныгъэ Адыгэхэм я ма-
хуэм ирихьэлIэу къыщызэ-
Iуахащ Къэбэрдей-Балъкъэ-
рыр илъэси 100 зэрыхъум и 
цIэр зезыхьэ паркым ит 
 галереем. «Iуданэхэм къа-
Iуэ тэжа хъыбархэр» («Исто-
рии, рассказанные нитями») 
зы фIаща зэIущIэр гукъи-
нэжщ, щIэщыгъуэщ, телъы-
джэщ. 

ИЖЬ-ИЖЬЫЖ лъандэрэ 
адыгэхэм къадэгъуэгурыкIуэ 
лъэпкъ фащэхэм гупсысэ 
куэд къызэщIаубыдэ, дэтхэ нэ 
и зы Iыхьэри щэнхабзэ да-
мыгъэ ирикъуу. ЩэкIми, тхып-
хъэми, абыхэм къатещ нэ-
гъуэщI дамыгъэми яхэткъым 
зыгуэр къызэрымыкI, хабзэм, 
ар зыщыгъым и шыфэлIы-
фэм щегъэжьауэ, зыщыщым 
деж щиухыжу. АтIэ Мадинэ 
къалэну зыхуигъэувыжыр мис 
ахэр хъумауэ, атIэми иджы-
рей щIалэгъуалэм фIэгъэ-
щIэгъуэнын гуэри къыхэщу 
фэилъхьэгъуэщIэхэр щIы-
нырщ. Ар абы пылъхьэншэу 
къызэрехъулIэм и щыхьэт 
наIуэщ пэшым узэрыщIыхьэу 
уи нэгум къыIуидзэ IэрыкIхэр - 
пасэрей фащэхэм ещхь икIи 
къащхьэщыкI фэилъхьэгъуэ-
хэр. Дыщэ, дыжьын IуданэкIэ 
яхэщIыхьауэ абыхэм къатещ 
лъэпкъ дамыгъэхэм, тхыпхъэ-
хэм, щIыIухэм, абыхэм ешэкIа 
лэрыпсхэм лейуэ зыри яхэлъ-
къым, зэманым дэкIуэдынкIэ 

Шэрджэс  пщащэр

жамрэ къыхэщIыкIащ. Гъэ-
лъэгъуэныгъэм хэлъщ домбе-
якъ гъуджэ цIыкIухэр, хуэб-
гъэфащэ зэрыхъунумкIэ, 
 яхъуэурэ укъищыху ягъэцIууэ 
щытахэр. 

Этнографие Iыхьэм ди нэгу 
къыщIигъэувэр адыгэ бзы-
лъхугъэр къыщалъхуам къы-
щыщIэдзауэ жьы хъуху ищIэ-
илэжьырщ. Гъэлъэгъуэны-
гъэм утыку къыщрахьащ 
 музейм и гъэтIылъыгъэхэу 
бзылъхугъэхэм я IуэхущIа-
фэхэр, я гъащIэр къадэзы-
гъащIэ хьэпшып зэмылIэу-

СурэтыщI-модельер, дэр-

хъуну дэрбзэрым ихъума 
гуэрщ армыхъумэ. 

Мадинэ и IэдакъэщIэкIхэм 
ущеплъкIэ гу лъыботэ пасэ-
рей фащэхэм хэлъ щхьэхуэ-
ныгъэхэм иджырей теплъэ 
зэрыщIигъум, абыкIэ ахэр 
щIэ щыгъуэ, зэманым декIу 
зэрищIым. Ар блэкIар зригъэ-
зэхуэжу, хьэмэрэ теIэзэ щIы-
хьу аракъым, атIэ щIэблэхэм-
рэ лIэщIыгъуэхэмрэ «зэрыз-
ригъэпсалъэ» Iэмалщ. Адыгэ 
къуажэхэмрэ унагъуэхэмрэ 
щызэрахьа лъэпкъ дамы-
гъэхэмрэ дыкIэхэмрэ нэ-
гъуэщI еплъыкIэ къахуегъуэт 
Мадинэ, икIи абы и Iуэхум 
къыхощ жьыр зэрымыкIуэ-
дыр, атIэ зихъуэжурэ адэкIэ 
зэрыпсэур. 

Иджыри зэ щIэджыкIа кIуэ-
хэм фигу къэдгъэкIыжынщи, 
ХьэцIыкIу Мадинэ Iэлисэхь и 
пхъур 1967 гъэм къалъхуащ. 
КъБКъУ-р къиухащ 1989 гъэм, 
химие щIэныгъэхэмкIэ кан-
дидатщ. Ауэ гъащIэ гъусэ хуэ-
хъуар химиеракъым, атIэ дэр-
бзэр IэщIагъэрщ - 1993 гъэм 
лъэпкъ фащэхэм я унэ къы-
зэIуихащ. Адыгэ фащэм иро-
гушхуэ ди лъэпкъым къыхэ -
кIа дэтхэнэ зыри, лъэны-
къуэкIэ къыщыт цIыхум абы          
и зэхэлъыкIэр имыгъэщIэ-
гъуэнкIэ, зыIэпимышэнкIэ Iэ-

мал иIэкъым. ХьэцIыкIу Ма-
дини абыхэм ящыщ зыт, ауэ 
«дихьэхащ» псалъэр мащIэу, 
и гъащIэр абы епхауэ, фIы-
лъагъуныгъэу иIэр зыхуэгъэ-
зари зыхуэлэжьэнури арауэ 
къыщIэкIащ. Дыщэ, дыжьын 
IуданэкIэ хэдыкIын IэщIагъэм 
и щэхухэр емызэшыжу къэ-
зыхутэ IэпщIэлъапщIэщ Ма-
динэ. Абы и IэдакъэщIэкIхэм 
щызэхеухуанэ адыгэм зы-
гъэщIэрэщIэкIэм и Iэмалу 
 гъуазджэм и лъагапIэм ни-
гъэсыфамрэ нобэрей лъа-
гъукIэмрэ. Арауи къысщохъу 
абы хьэпшыпхэр, фэилъхьэ-
гъуэхэр, фащэхэр зыми 
емыщхь, «Мадинэ и хъэтI» 
зыхэплъагъуэ зыщIыр. 

Къэбэрдей-Балъкъэр Рес-
публикэм и цIыхубэ сурэ тыщI 
Жылэ Анатолэ гъэлъэгъуэ-
ныгъэр къыщызэIуахым жи-
Iам къыхигъэщащ фащэм 
уелэжьыну зэрыгугъу дыдэр, 
ар абы «Кабардинкэ» къэфа-
кIуэ гупым фащэщIэ щы хуа-
гъэхьэзырым зэригъэу нэ хуар.

- Фащэм и зэхэлъыкIэр ап-
хуэдизкIэ жыжьэ къыщо жьэ, 
дэтхэнэ и зы Iыхьэри къыгуэпх 
мыхъуу адрейм епхащи, 
 мащIи куэда ухэIэбэ ну, 
плъыфэ къудейр пхъуэжыну 
дзыхьщIыгъуэджэщ. Ауэ но -
бэ слъагъу щыгъыныгъуэхэм 

къыбжаIэ щыIэр ебгъэ фIэ-
кIуэн зэрыхуейр, хуэсакъыпэу, 
мащIэ дыдэу Мадинэ ихъуэж 
гуэрым лэжьыгъэщIэ къы зэ-
ригъэунэхур. Уеблэмэ, зы-
гуэрхэми сурэт тесхащ сэ 
езым си IэщIагъэкIэ къыщыс-
хуэщхьэпэну, сфIэгъэщIэ-
гъуэну, - жиIащ Анатолэ.

СурэтыщI цIэрыIуэ Тхьэ-
зэплъыж Руслан къыхигъэ-
щащ адыгэ фащэр дуней 
псом дыкъызэрыщацIыхуа 
щыгъыныгъуэу зэрыщытыр, 
уэрамым укъридыхьэ хъууэ  
ар зэрыпхуэщIынум хуича зы 
лъэбакъуэу выставкэм щи-
лъагъур къызэрыщыхъур. 
«Ма динэ сыдэуэршэрарэт, 
зыгуэркIэ сеупщIарэт, зы щIэ-
щыгъуэ гуэр къызжиIарэт 
жыпIэу уигу къокIри, махуэ 
къэс жыхуаIэм хуэдэу ди па-
щхьэ кърихьэ IэдакъэщIэкI-
хэм апхуэдэ Iэмал дыща-
мыгъэщIэну согугъэ», - жеIэ 
Руслан. 

Гъэлъэгъуэныгъэм и куры-
хыр, и фIэщыгъэми къызэ-
рыджиIэщи, Iуданэращ - ды-
щэуи, дыжьынуи, къызэры-
гуэкI Iуданэ щхъуэкIэп лъы-
кIэуи щрет, щыгъынхэр 
зэ рыдарщ, ахэр къызыхэ щIы-
кIа щэкIхэр зэрызэIущарщ, 
зэрыхэдыкIарщ. КъытхуаIуатэ 
абыхэм хъыбар куэд, а хъы-
бар хэм я нэхъ щэхур зыщIэ 
езы Мадинэ и IэкIэ, и гуп-
сысэкIэ, и IэрыкI Iуэху да-
хэкIэ… 

ИСТЭПАН  Залинэ.
Сурэтхэр Къарей Элинэ 

трихащ. 

Iуданэхэм
къаIуатэр

ди эрэм ипэ I лIэщIыгъуэм - ди 
эрэм и I лIэщIыгъуэм я кум и 
ныбжькIэ дэту къалъытэ ап-
хуэдэ Iэлъыныр гъэлъэгъуэ-
ныгъэм хэлъщ. 

ЗэIущIэр езыгъэкIуэкIа, 
Лъэпкъ музейм и унафэщI 
Накуэ Феликс псалъэ яритри, 
зэIущIэм къыщыпсэлъащ 
 КъБР-м щэнхабзэмкIэ и ми-
нистрым и къуэдзэ Карчаевэ 
Iэминэ, КъБР-м и цIыхубэ 
сурэтыщIхэу Бгъэжьнокъуэ 
Заурбэч, Жылэ Анатолэ, 
Црым Руслан, «Горянка» га-
зетым и редактор нэхъыщхьэ 
Къаныкъуэ Заринэ сымэ. 
Абыхэм фIэхъус ирахащ 
хьэщIэхэм икIи къаша хьэп-
шыпхэр зэрафIэтелъыджэр, 
IуэхущIапIэр апхуэдэхэмкIэ 
зэрыбейр, хуэсакъыу ахэр 
зэрахъумэр къыхагъэщащ.

Адыгэ Республикэм и 
лъэпкъ музейм и унафэщIым 
и къуэдзэ Щоджэн Налмэс 
фIыщIэ яхуищIащ къаша 
хьэпшыпхэр зыфIэгъэщIэ-
гъуэну къызэхуэса псоми. Зэ-
IущIэм и кIэух Iыхьэу щытащ 
хьэпшыпхэм я тхыдэм, я 
 хъыбархэм налшыкдэсхэмрэ 
абы и хьэщIэхэмрэ щагъэ-
гъуэ зэныр. 

БЛИЙ  Даянэ. 
Сурэтыр Къарей Элинэ 

трихащ. 

жьыгъуэхэр, лъэпкъ фащэ -
хэм я щхьэхуэныгъэхэр, зэ-
рызагъэдахэ, IэпэIэсагъэм 
къигъэщI хьэпшыпхэр, унэ-
лъащIэхэр. Апхуэдэхэщ, пса-
лъэм и хьэтыркIэ, цIыхухъу, 
цIыхубз, сабий фащэхэр, ма-
къамэ Iэмэпсымэхэр, арджэн, 
шэнт, Iэнэ, хьэкъущыкъу 
хуэдэхэр, кхъуэщын кумбы-
гъэхэр, дыщэидэкIэ гъэдэха 
цIыхубз хьэпшыпхэр, бзылъху-
гъэхэм зэрызагъэдахэ Iэп-
щэхъухэр, тхьэгъухэр. Аб-
джым къыхэщIыкIа Iэлъыныр 
нэгум къыщIэгъэхьэгъуейми, 


